
RAKGER

Kontet eo bet o istor din gant daou baotrig, Tomaz ha Yacouba. Ne’m eus graet nemet bizskrivañ an istor-se. Un istor 
souezhus eo, hervez Tomaz. Ha Yacouba a gav dezhañ e vank c’hoazh un nebeud displegadennoù skiantel (met ne’n 
deus ket bet amzer da gas e enklaskoù da benn vat). Deoc’h-c’hwi da welet. Marteze ne vefet ket estonet tamm ebet, 
abalamour ma ’c’h oc’h kustum da glevet kontañ troioù-kaer a seurt-se ? Me n’on ket kement-se ha soñjet em eus e 
vefe plijet tud zo o lenn anezhe.
Evel-just em eus graet fazioù, hag an holl re o do c’hoant da sevel ar roll anezhe a c’hallo kas ar roll-se da’m 
embanner, a vo evurus o kaout anezhañ moarvat. Trugarez vras, bepred, d’ar reizhourien o deus bet pledet gant ma 
zestenn. N’eo ket int zo kaoz ma ’c’h on pennek a-walc’h evit delc’hen da choazoù zo. E bed Tomaz ec’h eo gwregel 
an avel, e mod-se emañ…
Ar re all, hag ar re all nemetken — bugale, deoc’h-c’hwi da c’hoari ! — a c’hallo skrivañ da Domaz ha da Yacouba, 
ma vefe traoù o defe c’hoant da c’houlenn gante war an istorig-mañ. Ha sur on e vo respontet dezhe laouen ! Da 
belec’h skrivañ dezhe ? Ma zo bugale fri-furch ac’hanoc’h, ne vo ket diaes deoc’h kavet o chomlec’hioù en destenn…

Mari Kemerc’h



RANNBENNAD I

DEVEZH AN NEDELEG

Daouzek vloaz on ha gwech ebet ne’m boa bevet 
un devezh an Nedeleg ken spontus ! A-greiz-tout e 
oa bet lâret din ne oa ket marv ma zad, hag e oa o 
vevañ en ur gêr pell-pell. « Hag ouzhpenn-se, ma 
faotrig, out bras ’walc’h bremañ evit goût ’teus ur 
c’hoarig hag a zo nav bloaz » en doa lâret Tad-
kozh din. Met sell aze, dispartiet e oa bet mamm 
ha tad pa oan pemp bloaz. Goude tabutoù hir 
etreze o doa graet o soñj mont pep hini diouzh e du 
gant pep a vugel. Pevare e oa bet goulennet ma 
soñj ganin ? 
Sellet em boa ouzh Mamm, feuket ha fuloret-ruz 
evel ma oan. Ha hi ha gouelañ ha gouelañ. Neuze e 
oan aet kuit. Ya, da glask war-lerc’h ma zad ha ma 
c’hoarig. Ha den ebet ne c’hallfe miret ouzhin a 
gavet anezhe. Abalamour ma ouien e pelec’h kavet 
anezhe. Añfin, dont a rafen a-benn da c’hoût a-
benn nebeut, goût ’walc’h a rez.
Met marteze on aet re fonnus ganti ? Gwelloc’h e 
vefe din krogiñ gant ar penn-kentañ, pa’m eus 
c’hoant da gontañ an istor dit evel zo dleet. Er skol 
zo bet lâret meur a wech din, gant an Itron 
Havensbrück, ec’h eo ret kontañ un istor e benn-
kentañ da gentañ hag e benn-diwezhañ da 
ziwezhañ. Goût mat a ran ! Soñjal a ra dezhi on sot 
pe betra ? Da nebeutañ n’on ket evelti, a lak 
dalc’hmat nozelenn uhelañ he jiletenn en eil toull. 
Hag ingal e vez hiroc’h an eil tu evit egile. Ya, ar 
c’hozh jiletenn c’hlas a vez lakaet ganti bemdez. 
Met anvez’ ’rez ’nezhi pe betra ?
Neuze, krogomp gant ar penn-kentañ. Da gentañ.
Kreisteiz e oa, da zeiz an Nedeleg. Prest e oa an 
traoù, me ’lâr dit ! Peurvuiañ ec’h eo mamm a rae 
war-dro, evit ober ur souezhenn din pa zeuen war 
ma c’hiz eus ar skol. Met evit ur wech e oan bet 
laosket ganti da ginklañ hon zi bihan. Neuze em 
boa graet ur bern garlantezennoù pop-corn. Ya 
’vat, heñvel ’walc’h ouzh ar re a vez graet er 
c’hlas-mamm, goaperez ! Prenet em boa livaj kirri-
tan a bep seurt hag er c’harrdi, dao de’i, jabadao ar 
pop-corn ! Pa oa bet echu ma labour ganin e oa 
garlantezennoù orañjez, glas, melen, ruz, glas-
gwer ha roz strewet e pep lec’h. Em c’hoazez e 
oan en o mesk pa oa erruet Mamm. « Aaargh ! » 
Sell aze an dra nemetañ he doa huchet. Dav din 
lâret e oan-me ivez deuet da vezañ orañjez-glas-
melen-ruz-glas-gwer-roz !
Ur bannac’hig avel a oa deuet e-barzh ar c’harrdi 
ha c’hwezhet he doa, dousik, war ar 
garlantezennoù. Dañset o doa un tamm, o vont a-
gleiz hag a-zehou, ha n’eus forzh piv en dije soñjet 
e oant bev. Da’m soñj en doa kredet da Vamm e oa 
krog unan eus ar garlantezennoù da fiñval hec’h-
unan. C’hoarzhet em boa, o welet penn hir Mamm. 

Kreñvoc’h he doa c’hwezhet an avel. Hag evel 
kustum pa c’hoarveze seurt traoù he doa 
diskouezet Mamm bezañ hegaset-bras. 
— Pa ’to klenket ar stlabez amañ ’c’h i da ginklañ 
an ti marteze ? Poent-bras eo, Tad-kozh ha Mamm-
gozh ’vint ket pell ken o tont.
Neuze e oan bet o staliañ ar garlantezennoù e-
barzh an ti. Er sal vras da gentañ, e-lec’h ma oa bet 
staliet ar wezenn-sapr dija, ha kinklet homañ ganin 
ivez, gant bouloù paper kazetennoù kozh am boa 
lakaet livaj aour hag arc’hant warne. Gwir eo ne oa 
ket bet aezet din stagañ anezhe. Klasket em boa 
spegañ un tamm fiselenn geginañ ouzh pep 
boulenn, met ’ouian ket, chom a rae tammoù paper 
stag ouzh ma bizied dalc’hmat. Aet e oa ar bouloù 
paper da draoù heñvel a-walc’h ouzh chaosis aour 
hag arc’hant. Brav e oa ar wezenn-sapr bepred !
Staget em boa ar garlantezennoù gant tachoù. Ha 
Mamm he doa klemmet abalamour d’an toulloù a 
raen er mogerioù. Met a-benn ar fin he doa 
c’hoarzhet pa oa bet tapet ma zroad e-barzh ur 
c’harlantezenn ha bao ! kouezhet war an douar ! 
Kinniget he doa roiñ an dorn din, ha ne’m boa ket 
nac’het outi. Alies e reomp traoù evel-se asambles 
hon-daou, ha peurvuiañ e vez digarez dimp da 
gaozeal eus a bep seurt traoù. C’hoarzhin a reomp 
alies ivez. Me a soñje din e c’hallen kontañ pep tra 
dezhi, e oa-hi ma mignonez wellañ. Estroc’h evit 
Yacouba, ma mignon eus ar Mali, evel-just, met 
komz ’rin dioutañ dit war-lerc’h. C’hoarvezet e oa 
bet gant Mamm chom a-sav, a-greiz-tout, pa 
vezemp e-giz-se o flapat. Mont a rae he 
mousc’hoarzh diouti, chom a rae da sellet a-dreuz 
din evel pa ne vijen ket bet aze ganti ken. Ne 
gomprenen ket petra a rae dezhi bezañ trist. Met 
bremañ e ouian.
Gortoz, n’eo nemet penn-kentañ an istor, ’vefe ket 
mat mont re brim ganti. Lâret ’m eus dit e oa 
kreisteiz hag e oa prest an traoù evit pred deiz an 
Nedeleg. Ne’m boa ket graet war-dro ar boued, 
evuruzamant ! Pedet e oa bet Tad-kozh ha Mamm-
gozh da zont. Plijet e oan abalamour ma veze 
degaset ur bern traoù din gante dalc’hmat. Ne 
zeuent ket alies a-walc’h, a gave din, met gwir eo e 
oa hir an hent dezhe da zont amañ e Gwinieg-
Breizh. 
Er bloaz-mañ em boa goulennet kaout ur 
pellgomzer godell. Hast-bras a oa warnon gellet 
digoriñ ma fakadoù. Neuze p’en doa sonet kloc’h 
an nor em boa lammet diouzhtu da zigoriñ dezhe. 
Ha fentus e oa gwelet anezhe o-daou aze, e toull an 
nor. Mamm-gozh da gentañ, bihan-bihan, 
bihanoc’h evidon, paket e-barzh he forpant feur 
faos — « Met tomm eo hemañ, ma faotr bihan, 
tomm eo ! » —, a-boan ma welen anezhi, kuzhet 
evel ma oa a-drek ar pakadoù a oa ganti en he 
divrec’h. Dispourbellet ganti he daoulagad glas 
dislivet dindan he divabrant ken gwenn hag he 
blev he doa lâret : « Ma doue ! Met erru out bras-



ramz, Tomaz ! » 
Tad-kozh, e-tal he c’hichen, a oa-eñ ur pezh mell 
gwaz, sonn war e zivhar. Bet e oa ur mailh war ar 
gouren pa oa yaouankoc’h. Chomet e oa-eñ hep 
mousc’hoarzhin met e zaoulagad a oa o tañsal evel 
daou gorrigan dirollet. « Pa seller ouzhit, 
paourkaezh Maivon, ’c’haller soñjal sur e oa 
Tomaz ur ramz dija p’eo bet ganet !
— Dihan ’ta d’ober goap, Tad-kozh ! Mod-all 
’c’halvin an tort drouk ha kaset ’vi da 
Gernonkeplec’h ! »
Anvez mat ’rez an istor-se, istor an daou dort bet o 
tañsal diouzh noz gant ar gorriganed. An istor 
kentañ bet kontet din gant Mamm-gozh eo. Lâret 
he doa din he doa anvezet an daou dort, ha Tad-
kozh a oa unan dioute. Divin ’ta peseurt hini ! 
Evel-just en doa kredet din e oa gwir an dra-se, e-
pad bloazioù. Goude-se em boa bet douetañs. 
Ne’m boa ket bet lâret dezhi gwech ebet, dipitet e 
vije bet moarvat. 
A-wechoù koulskoude ne vezen ket sur ne oan ket 
faziet, abalamour ma n’en deus ket Tad-kozh e bar 
evit soniñ ouzh ar vombard. Na Mamm-gozh he 
hini pa vez ar c’houlz da zañsal. Ijinet em boa ur 
wech e oa-hi ur gorriganez bet degaset d’ar gêr 
gantañ. Kontet em boa bet an dra-se da Vamm. Da 
gentañ he doa c’hoarzhet glas, ha tres nec’het he 
doa bet. Soñjal ’rae ganti e oan o treiñ da sot pe 
betra ? Pellgomzet he doa da Vamm-gozh kerkent 
evit kontañ dezhi. Met respontet he doa Mamm-
gozh dezhi em boa kalz a ijin, ne oa ket strikt, hag 
e oa kenkoulz c’hoarzhin frank. Hag abaoe, 
kerkent ha ma c’hall, e tegas Mamm-gozh unan 
eus an daou dort e-barzh ar gaoz.
« Laosket ’vimp ’maez ’pad pell c’hoazh ? Hir eo 
bet an tamm etre Kreiz-Breizh hag amañ, ha yen-ki 
eo, ma faotrig ! » Diouzhtu em boa laosket anezhe 
da zont tre. Pokoù pokoù pokoù, ha Mamm-gozh 
da vont da lakaat he fakadoù ouzh troad ar 
wezenn-sapr. Start e oa din gortoz, ha koulskoude 
e oa dav : ne’m befe ket aotre da zigoriñ ma 
fakadoù a-raok fin ar pred.
Evel kustum e oa bet lakaet ur c’hef bras e-barzh 
an oaled, ha staliet an daol nepell. Tomm ha klet e 
oa dimp aze, o varvailhat holl hag o tebriñ a bep 
eil. Ne dalv ket ar boan dit goulenn ganin petra ’oa 
bet debret : goude predoù hir a seurt-se ne vezan 
ket evit kaout soñj gwech ebet, nemet eus an 
dibenn-pred. N’eo ket abalamour m’on sot gant an 
traoù dous, met abalamour m’eo d’ar c’houlz-se 
em bez droed da zigoriñ ma fakadoù. Echu gant ar 
c’hef-chikolad ! Erruet e oa ar c’houlz neuze, ha 
goude ur sell etrezek Mamm, ma mod din da 
c’houlenn aotre d’ober, em boa lammet diwar ma 
c’hador.
Reolenn ar pakadoù : « Roiñ a ri o fakadoù d’ar re 
a zo en-dro d’an daol da gentañ. » Ma, « Tad-
kozh » a oa skrivet war ar pakad ruz. Hop ’barzh e 
zaouarn. « Tad-kozh » war ar pakad orañjez, hop 

c’hoazh. « Mamm-gozh » war ar pakadoù glas-
gwer hag aour. Hop hop ! « Mamm » war an tri 
fakadig ruz-tan. Hop hop hop ! 
Ne chom nemet ur pakad arc’hant, unan aour, 
« Tomaz » skrivet warne o-daou, ha… Nag ar 
pakad bras ’walc’h ha disanv-se ? Troiñ-distroiñ a 
ran ’nezhañ. Mann ’bet skrivet warnañ. Sellet ’ran 
ouzh Mamm, ha hi ouzhin, tres souezhet warni. 
Sellet a ran ouzh Tad-kozh, ouzh Mamm-gozh… 
Krog an traoù da droiñ da fall, ’m eus aon : o sellet 
emaint-i an eil ouzh ar re all. Tres nec’het he deus 
Mamm-gozh, tres hegaset en deus Tad-kozh da 
gentañ, ha gwelet a ran e fas o cheñch liv, evel pa 
vije lammet liv ruz e bakad gantañ.
— Da biv eo ar pakad-mañ neuze ? a c’houlennan.
— Rrrmgn ! 
Sell aze tout pezh eo kap Tad-kozh da lâret. Krog 
Mamm-gozh da zisplegañ :
— Bihan, faziet omp. Ne oa ket ar pakad-se da 
vezañ kaset amañ. Evit… evit ur genitervez dit eo.
— Ha pell zo ’meus ur genitervez ? ’Ouien ket 
’vat ! Ha ’ouien ket ’ma un eontr pe ur voereb 
memes. Piv int ? Breur pe c’hoar ma mamm eo ? 
Pe oad eo ma c’henitervez ? ’Ba’ pelec’h ’maint o 
chom ? »
Souezhet gant ma goulennoù-pil e oa chomet 
Mamm, Tad-kozh ha Mamm-gozh da sellet ouzhin, 
genou pep hini digor war nav eur. Ha da sellet an 
eil ouzh ar re all adarre. 
— Kollet ho mouezh ganeoc’h pe betra ? Mamm, 
deus peseurt kenitervez zo kaoz ? ’B’lam ’betra 
’meus ket bet gwelet ’nezhi gwech ebet ?
— Tomaz, ’c’h an da zisplegañ dit. En gwirionez 
zo pell zo ’ma ket bet keloù gante, met n’eus ket 
keit-se zo…
— Trawalc’h ! Trawalc’h a c’hevier bremañ ! 
Stlaket he doa mouezh Tad-kozh. Chomet e oa mut 
un hanter vunutenn, serret e zaoulagad gantañ, e 
zaouarn o krenañ dousik war e varlenn. Ne greden 
ket rannañ grik. Ar wech kentañ e oa din klevet an 
taol kurun-se a oa deuet e-maez e c’henou. Ar 
wech kentañ e oa din gwelet anezhañ fuloret ivez. 
Ha me ’lâr dit, ne oan ket e soñj sevel goulenn all 
ebet. Met dalc’het en doa e-unan ganti.
 — Erru eo poent dimp kontañ ar wirionez dit, ma 
faotrig. Deiz an Nedeleg zo, hag evel bep bloaz, 
goude bezañ bet amzer blijus ganit ha gant da 
Vamm, ’momp da vont da lec’h all, da gaout tud a 
garomp kement ha c’hwi. Kontet ’oa bet gevier dit 
pa oas bihan. N’eo ket marv da dad, ma mab. Hag 
ouzhpenn-se, ma faotrig, out bras ’walc’h bremañ 
evit goût ’teus ur c’hoarig hag a zo nav bloaz.
Sell aze penaos e oa bet penn-kentañ an traoù. 
’C’hallez krediñ : ma vije bet graet gant ur 
morzhol evit skoiñ gant ma fenn, ne oan ket bet 
badaouet muioc’h. Skeudennoù a bep seurt a oa 
mezvennet ma fenn gante, skeudennoù eus Mamm 
o kontañ din penaos e oa marvet ma zad en ur 
gwallzarvoud, skeudennoù kozh ha gwenn ha du 



eus ma zad pa oa bihan, eus Mamm c’hoazh pa 
adkonte an istor din, eus tadoù ma mignoned… Ha 
klask a raen ! Klask a raen e pelec’h em bije bet 
gwelet skeudenn ur plac’hig, pevare e vije bet 
kontet din eus ur c’hoarig. Met ne welen mann 
ebet. Gevier… Mamm he doa kontet gevier din. 
Bev e oa Tad, hag ur c’hoarig am boa. 
Sellet em boa ouzh Mamm. Em buhez all, ar vuhez 
evurus ha sioul a oa ma hini un nebeud eilennoù a-
raok, em bije dispaket ma fakadoù ha lammet ha 
poket dezhe holl. Hag evel kustum em bije graet 
ma dañs-ront en-dro d’an daol, kement ha diskouez 
dezhe ne oa ket eus ur vamm nag eus tud-kozh par 
dezhe er bed a-bezh. E vombard en dije tapet Tad-
kozh, kroget o dije Mamm-gozh ha Mamm em 
daouarn ha dañset hon dije holl asambles. Ya, an 
dañs kentañ a vije bet war ton Dilun, dimeurzh…, 
ha pa vefe ur sonenn evit ar re vihan. E mod-se e 
oa bet a-holl-viskoazh. Met an taol-mañ e oan aet 
kuit.
Ne oa trouz ebet ken er sal, nemet Mamm o ouelañ 
dousik ha son bout ma zreid, kammed-ha-kammed, 
war an diri. Ha dor ma c’hambr o stlakal, 
abalamour d’ur red-avel bras.



RANNBENNAD II

ENKLASK

War ma gwele e oan bet eurvezhioù, o valañ 
soñjoù a bep seurt em fenn. Ne daolen ket pled 
ouzh ar bolejoù a oa o skoiñ ouzh ma frenestr, 
kaset-degaset gant an avel diroll. Pelec’h an diaoul 
e oa ma zad ha ma c’hoar o chom ? Penaos ’ta e 
c’hallfen kavet anezhe ? Goulenn gant Mamm ? 
Biken. Petra e vefe kap da gontañ din c’hoazh ? 
Klevet em boa Tad-kozh ha Mamm-gozh o pignat 
gant an diri, goustadik. Skoet o doa ouzh an nor :  
— Tomaz, poent eo dimp mont kuit. 
— Kaset ’vin ganeoc’h ?
Chuchumuchu a-drek an nor. 
— Ur wech all marteze. Re abred eo c’hoazh…
 Raouliet e oa mouezh Tad-kozh. 
— Laosk ’c’hanomp da zont tre, ’benn pokat dit 
memestra.
— Ur wech all marteze. Re abred eo c’hoazh…, 
am boa respontet da’m zro.
N’o doa ket klasket pelloc’h ha klevet em boa 
anezhe o tiskenn gant an diri, goustadik.
Diwezhatoc’h e oa bet skoet ouzh an nor gant 
Mamm ivez. « Tomaz, ’chomez ket mouzhet mod-
se. Deus da zebriñ ganin, kaozeal ’raimp. » Ne’m 
boa ket respontet an taol-mañ. Re drist e oan o 
vezañ komprenet he doa trubardet ac’hanon. 
Nebeut war-lerc’h em boa klevet anezhi o lakaat 
un dra bennaket war an douar dirak dor ma 
c’hambr. « Boued ’laoskan dit amañ. Debr keit ha 
m’eo tomm. » Ha hi kuit.
E pelec’h klask ? Pelec’h kavet roud eus an dud-se 
n’anvezen ket tamm ebet ? C’hoant ’m boa da gas 
ur postel da Yacouba, ha da zisplegañ an afer 
dezhañ. Sur e oan en dije aliet ac’hanon, sot eo-eñ 
gant an istorioù enklaskoù : war ur forom 
enklaskoù en em gavomp alies, ha klask a reomp 
diskoulmañ kevrinoù a bep seurt. « Klaskato » eo e 
lesanv war ar forom abalamour m’eo sot ivez gant 
istorioù Tintin. Moarvat en dije gouvezet penaos 
kas ma enklask da benn. Siwazh din e oa bet 
tanfoeltret ma urzhiataerez div sizhunvezh a oa ha 
ne oa ket bet anv da brenañ unan all din. Moarvat 
ne oa ket Yacouba evit kompren abalamour da 
betra ne gasen ket keloù dezhañ ken.
O c’hortoz e oan bet pell-pell war-lerc’h bezañ 
klevet Mamm o vont d’he c’hambr. Pa oan bet sur 
e oa kousket e oa graet ma soñj ganin : furchal-
difurchal an ti a rafen betek kavet un dra bennaket, 
n’eus forzh petra, a c’hallfe heñchañ ac’hanon 
diouzh an tu mat. 
Dao de’i ! Da gentañ, d’ar c’hrignol. Eno e oa ur 
pres koad kozh prennet ha na’m boa gouvezet 
biskoazh petra a oa e-barzh. Ne’m boa ket klasket 
ivez : ne ouien ket e oa traoù da ziskuliañ en ti-
mañ ! An alc’hwez… e pelec’h ’ta ’c’hallfen kavet 

an alc’hwez ? Bô, aezet-kaer : pa oan bihan em 
boa aozet ur voest koad er skol, div renkennad 
tachoù plantet e-barzh, da brofañ da Vamm. Ne 
ouie ket gwech ebet e pelec’h e lakae he 
alc’hwezioù hag abaoe m’he doa bet ar voest e 
lakae anezhe holl e-barzh.
Distaget em boa ar voest diouzh ar voger, ha d’ar 
c’hrignol en-dro. Tri alc’hwez nemetken a c’halle 
mont e-barzh potailh ar pres. Daou dioute ne 
droent ket e-barzh. An trede e oa an alc’hwez mat. 
Re aezet ’vat !
Ha sell aze peseurt teñzorioù a oa er pres : boestoù 
ha kozh goloioù-lizher a bep seurt stummoù hag a 
bep seurt livioù. Mann ebet skrivet war an darn 
vrasañ anezhe. « Lizhiri » a oa skrivet koulskoude 
war ur golo-lizher bras gell, ha « Poltriji » war ur 
voest botoù kozh. Sell aze pezh e oan o klask.
Er golo-lizher gell e oa ur bern lizhiri kozh, anv ha 
chomlec’h Mamm war un tu, anvioù tud a anvezen 
pe get war an tu all. Disheñvel e oa an doareoù 
skrivañ, dislivet e oa an darn vrasañ anezhe. Buan-
ha-buan em boa graet an dibab. A-zehou, lizhiri 
boutin n’o doa interest ebet evidon. A-gleiz, ar re a 
gave din e oant kevrinus a-walc’h. A-benn ar fin e 
oa kalzik al lizhiri a-zehou, ha tri nemetken a oa 
chomet a-gleiz. Drol a-walc’h e oa unan dioute : 
gant delioù sec’h bras stok-ha-stok e oa bet savet, 
ha klevet e veze c’hoazh frond ar melion a oa stag 
ouzh gerioù mouk ar chomlec’h skrivet. Met ne oa 
mann ebet e-barzh ha ne oa ket skrivet gant piv e 
oa bet kaset.
Dic’holo e oa chomet un tamm fleur sec’h speg 
outañ. Nebeut a dra skrivet warnañ gant ar memes 
liv mouk : « Emgav emberr ’ba’ Koad-an-Noz, 
’vel kustum. » Tamm sinadur ebet da-heul. 
Un tamm paper bihan roz e oa an hini diwezhañ, 
frond ar roz gantañ, ur frazenn nemetken skrivet 
warnañ : « Ha Disul e vimp dieubet, da viken. »
Ma, n’afen ket gwall bell gant se ’vat, sur ! Dav e 
oa din delc’hen gant ma enklaskoù.
Er voestad poltriji em boa furchet neuze. Hag ur 
bern poltriji a welen aze ne’m boa ket bet gwelet 
biskoazh. Ne ouien ket e oa dioute memes : an holl 
boltriji a veze tennet gant Mamm a veze speget e 
levrioù bras espres-kaer, en urzh, hag an holl 
anezhe a veze deiziataet. Souezhus a-walc’h e oa 
an dud poltrejet : moarvat e oa bet tennet o foltriji 
da vare Malarje pe da geñver ur fest bennaket. 
Gwisket e oant gant dilhad glas, glas-gwer ha ruz 
evel ar re a weler el levrioù evit ar vugale. Tokoù a 
bep seurt a oa gante, paotred ha merc’hed. Ha sur e 
oan e oa an holl anezhe eus ar memes familh, 
daoust ma oa degadoù dioute : daoulagad bras-bras 
o doa, du-pod pe glas-mouk, a-us d’ur fri moan ha 
hir ha d’o muzelloù ruz-tan digor war berlezennoù 
gwenn-kann. Tres hegarat o doa holl, war-bouez 
un nebeud dioute a ziskoueze bezañ mouzhet da 
vat. Unan dioute e vefe ma zad ? Start e oa goût… 
Moarvat e oa digor prenestrig ar c’hrignol : deuet e 



oa ur bannac’hig avel da c’hwezhañ war ur 
poltred, hini ur gwaz gwisket gwenn-kann. Chomet 
e oan da sellet ouzh e benn ront, e zivjod ruz-tan. 
Piv e oa hennezh ’ta ?
Sachet e oa bet ma evezh ivez gant ur vedalennig a 
veze gwelet stag ouzh goûg pep hini anezhe holl. 
Unan ront, ur velionenn e-mesk roz aour engravet 
enni. Gwelet em boa bet ur vedalenn a seurt-se 
dija : ouzh goûg Mamm-gozh e veze unan a seurt-
se dalc’hmat. Graet em boa un dibab fonnus 
c’hoazh ha miret daou boltred eus paotred o doa 
sachet ma evezh muioc’h evit ar re all, ha poltred 
ar gwaz gwenn-kann e zilhad. Krog e oan da soñjal 
da vat e oa ul liamm etre ar fest-se ha ma zad.
Darbet e oa bet din adprennañ ar pres hep sellet 
pelloc’h pa ’m boa gwelet, en traoñ-tout, ur 
c’houfrig koad ha kouevr. Tapet em boa krog 
ennañ diouzhtu met prennet e oa ivez. Ne’m boa 
ket bet da glask pell : staget e oa bet un alc’hwez 
aour munut tro-kein ar c’houfrig, gant un tamm 
paper-speg. Hag e-barzh em boa kavet ur 
vedalennig heñvel-poch ouzh ar re am boa gwelet 
war ar poltriji hag ouzh goûg Mamm-gozh.
Ur wech aet war ma c’hiz e-barzh ma c’hambr em 
boa lakaet ma zeñzorioù war ma gwele. Splann e 
oa din da belec’h em boa da vont. Koad-an-Noz, 
an anv-lec’h nemetañ am boa kavet. Dav-mat e oa 
krogiñ en un tu bennaket. 
Tapet em boa un nebeud dilhad hag ur gouloù-lutig 
ha lakaet anezhe e-barzh ma sac’h-kein. Ur sac’h-

kousket am boa staget outañ da-heul : kampiñ am 
eus bet graet meur a wech gant Mamm, ha goût a 
ran e c’hall an nozvezhioù bezañ yen-ki. Tapet em 
boa krog em yalc’h. Ne oan ket pinvik, met gwell e 
oa evit netra. Boued ! Furoc’h e vefe din kas boued 
ganin ivez. Rañvaet em boa an holl bakadoù 
gwastilli a oa e-barzh ar gegin, tri aval hag ur 
voutailhad dour, ha berniet anezhe e-barzh ma 
sac’h. Prest e oan da vont. Div eur beure e oa, ne 
savfe ket Mamm a-raok seizh eur. A-benn neuze e 
vefen pell dija. 
Didrouz-kaer e oan diskennet er sal vras. Furchet 
em boa e tiretenn ar pres bras ha kemeret ar 
gartenn-heñchañ a oa e-barzh. Ouzh troad ar 
wezenn-sapr e oa chomet ma fakadoù. Gwell e oa 
din digoriñ anezhe : ma oa ur pellgomz godell e-
barzh e c’hallfe talvezout din da vat.
Hag e oa ! En eil pakad, souezhenn vras : un 
urzhiataerez hezoug nevez-flamm. Ne oan ket bet 
evit gortoz ha diouzhtu em boa klasket gwelet hag-
eñ e c’hallfen mont war ar rouedad. Kudenn ebet, 
er c’hontrefed : ne’m boa ket ezhomm da lugañ ar 
benveg ouzh lugell ar pellgomz. « Wi-fi » a vez 
graet eus se. Kap e vefen da vont war ar rouedad 
n’eus forzh e pelec’h e vefen. Dont a rafe ma 
urzhiataerez ganin, anat. Met da gentañ em boa bet 
c’hoant da gas keloù diouzhtu da Yacouba. Daou 
bostel warn-ugent gantañ a oa e-barzh ma boest. 
Hag er re ziwezhañ, ar memes tra bewech :

Gant : yacouba.yamu@yahoo.com
Danvez : TZK:TZK:TZK:TZK: Ro keloù, paotr !
Deiziad : 13 a viz Kerzu 03:36:49 
Da : tomazdiouenn@yahoo.co.uk
ho yo, petra zo erruet ganit, ’responti ket ken pe betra ? 
hast buan ’bern traoù ’meus da gontañ dit !!!
yacouba

Ar wech kentañ e oa din kas ur postel ken hir 
dezhañ moarvat. Hag estonet e vefe. Met ezhomm 
am boa da gontañ tout an istor dezhañ, dre ar 
munud. Sur e oan en defe ur bern traoù da lâret din 
da-heul, ha soñjoù a zeufe dezhañ evit sikour 
ac’hanon.
Teir eur e oa ha poent-bras e oa din mont. Koad-
an-Noz, Kreiz-Breizh. En tu all da zaou c’hant 
hanter-kant kilometr alemañ. Yen e oa er-maez, 
met ne oa takenn avel ebet ha digoumoul e oa an 
oabl. Ne ouien ket pevare e errufen eno. Met un hir 
a veaj a oa, sur !

mailto:yacouba.yamu@yahoo.com


RANNBENNAD III

DAO EN HENT

Teir eurvezh e oan bet o kerzhet. Graet mat e oa 
ma soñj ganin : n’afen ket gant an heñchoù bras. 
Pa welfe Mamm e oan aet kuit e pellgomzfe 
kerkent d’ar polis, kazi sur. Ha kentañ tra a rafe ar 
polis a oa klask war ma lerc’h war an heñchoù 
bras. 
Krog e oan bremañ da vezañ skuizh. Soñj am boa 
bet, a-greiz-tout, ne’m boa ket kousket takenn en 
noz-mañ. Ha pa ’m boa gwelet ur c’hraoù kozh e-
kreiz ur park e oan aet e-barzh diouzhtu. 
Tamolodet e-barzh ma sac’h-kousket war ar plouz, 
gwisket tomm ha klet, e oan manet kousket 
kerkent, hep teurel pled ouzh cholori an avel er-
maez.
Nav eurvezh em boa kousket ha diwezhat e oa. 
Met ne oa ket strikt. Gwell e oa din kerzhet diouzh 
noz : aezetoc’h a-se e vefe mont da guzhat ma vefe 
tud war an hent. N’o dije ket amzer da welet 
ac’hanon. Debret em boa un aval, teir gwastellenn 
vihan, ha gedet em boa an noz. Evuruzamant e 
teue abred diouzh ar goañv. Ha dao en hent 
adarre ! Aet e oan war-hed nav c’hilometr dija. 
Ma, gwell e oa din chom hep jediñ diouzhtu pet 
kilometr a chome ganin da vont…
Ne’m boa ket anoued, tamm ebet. Ma c’hwezhe an 
avel pa vezen er goudor e oa ur souezh gwelet 
anezhi o tevel kerkent ha ma ’c’h aen er-maez. 
Ouzhpenn-se, pa gerzher e mod-se n’en dezer ket 
anoued. Nann, n’eo ket aze e oa an dalc’h. An noz 
an hini eo. Merzet ’peus bet dija pegen du eo an 
noz ? Ya, evel-just. Ne weler ket kalz a dra, hag an 
traoù a zamweler a vez souezhus, drol, pe spontus 
memes a-wechoù. Hag an trouzioù ! Klevet a raen 
ur bern trouzioù e pep lec’h. N’on ket aonik, nann 
’vat ! Met petra ’ri, n’on ket kustum da vont e 
mod-se diouzh noz gant an henchoù, a-dreuz ar 
parkeier.
Bep teir eurvezh e raen un ehanig hag evit kaout 
startijenn e tebren un tamm gwastellenn. D’ar 
mare-se nemetken e lakaen ma gouloù-lutig war 
enaou. Ha gwashoc’h e veze an traoù : tro-dro d’ar 
c’helc’hiad gouloù e oa duoc’h an deñvalijenn 
c’hoazh. Sur on eus un dra bepred : meur a wech, 
e-kerzh ma ehanoù, em boa soñjet bezañ gwelet 
daoulagad o sellet ouzhin. Lern, konikled, 
laboused ? Ne ouien ket re. Addont a rae da soñj 
din an holl istorioù bleizi am boa bet klevet. N’eus 
bleiz ’bet ken e Breizh ? Ha neuze ’ta ? Diouzh 
noz e c’hoarvez a bep seurt traoù dibosupl. Bep tro 
bepred e veze startoc’h-start din lazhañ ma gouloù-
lutig.
Goude bezañ kerzhet nav eurvezh adarre e oan 
riñset, brevet, dinerzhet. Ret e oa din mont em 
gourvez, a-hend-all e chomfen kousket em sav. Ne 

ouien ket tamm ebet e pelec’h e c’hallfen kavet ul 
lochig bennaket, un toull-kuzh e-lec’h ma ne vijen 
gwelet gant den na gant loen ebet. Krog e oan da 
c’hrozmolat ma-unan a vouezh uhel… 
Un dra drol a-walc’h a oa c’hoarvezet d’ar 
c’houlz-se : ur seurt luc’hedenn a oa bet en oabl. 
’C’hanta, n’eus ket peadra da c’hoarzhin ! Ne rae 
ket glav koulskoude, ne oa tamm koumoul ebet ha 
ne oa ket liv fall war an amzer. Met sklaer a-
walc’h e oa bet evit ma welfen un ti-feurm kozh 
dismantret pemp kant metr pelloc’h, un tamm eus 
e doenn chomet stag ouzh ur voger. Ale, ar 
c’hammedoù diwezhañ ha bao, aet e oan war an 
douar dindan an doenn hep dispakañ ma sac’h 
memes. Ha manet kousket kerkent ar paotr !
Dihunet e oan bet un nebeud eurvezhioù war-
lerc’h gant ur bann-heol a oa o parañ war-eeun war 
ma daoulagad. Em c’hoazez e oan aet. Droug em 
boa e pep lec’h. Ha naon-du. Debret em boa neuze 
ma eil aval ha gwastilli c’hoazh. Soñjal a raen er 
bannac’h chikolad tomm a even diouzh beure er 
gêr. Er gêr… Petra en doa soñjet da Vamm p’he 
doa gwelet e oan aet kuit ? Petra he doa graet ? 
Pellgomzet he doa d’ar polis dija ? Da Dad-kozh 
ha da Vamm-gozh ivez marteze ? An holl anezhe a 
oa o klask war ma lerc’h moarvat. E-pad un eilenn 
e oa bet rannet ma c’halon : sur a-walc’h e oant 
trist, ha nec’het-bras evidon. Brav e vije pellgomz 
dezhe marteze, evit lâret ec’h ae mat ma jeu ganin. 
Met diouzhtu em boa soñjet ivez e oa int a oa kaoz. 
Kontañ gevier n’eo ket brav ! Sell aze un dra am 
boa bet klevet seizh gwech warn-ugent. Ret e vefe 
dezhe gortoz… Kemenadennoù a oa bet laosket 
din war ma responterez. Gwell e oa din chom hep 
selaou anezhe. 
Studiet em boa ma c’hartenn un tamm. Ma ne oan 
ket faziet e oan erruet e-tal kichen ur gêriadenn. 
Marteze e c’hallfen prenañ un tamm bara-chikolad 
eno. Piv a oar, klouar e vefe c’hoazh ? Paket em 
boa ma zraoù ha savet dousik-dousik. Yen e oa din 
an taol-mañ, gwell e vije bet din dispakañ ma 
sac’h-kousket, sur !
Er gêriadenn e oa un nebeud bugale o c’hedal o 
c’harr-boutin da vont d’ar skol. Dirak un ostaleri e 
oant. Ma ’c’h afen da evañ ur banne chikolad 
tomm, ne vije den ebet evit bezañ souezhet o welet 
ac’hanon.
— Ac’hanta, paotrig, petra ’to ?
— Ur bannac’h chikolad tomm, mar plij.
— Pegen yen er beure-mañ, hañ ? ’Meus ket soñj 
bezañ bet gwelet ’c’hanout c’hoazh… Ma, abred 
’walc’h ’out ’vit ar c’harr-boutin, bepred. Met na 
gollez ket amzer, mod-all ’to dale !
Tres hegarat he doa plac’h an ostaleri, ha ma oa 
souezhet o welet ur penn nevez n’he doa savet 
goulenn ebet. Mat e oa mod-se, abalamour ma 
ne’m boa prientet respont mat ebet.
Ne oa den all ebet en ostaleri, nemet ur paotr ouzh 
un daol all, a oa gant e zijuni ivez. A-boan m’en 



doa sellet ouzhin pa oan deuet e-barzh. Ur gwaz 
bihan a-walc’h e oa, gwisket e du. Ur boned a oa 
gantañ war e benn. Ha gwelet em bije bet hennezh 
en un tu bennaket dija ? Ne zeuen ket a-benn da 
gaout soñj e pelec’h.
Evurus e oan ken-ken dirak ma bolennad chikolad 
tomm. Bô, ne oa ket kenkoulz hag er gêr, anat. Met 
graet en doa vad din spontus pa’m boa lonket 
anezhi. A-greiz-tout e oa deuet ma c’horf da vezañ 
gwak. Brav e oa din amañ ha ne’m oa ket c’hoant 
da vont kuit ken. Dav e oa bezañ sot evit ober pezh 
a raen marteze. Ne ouien ket resis e pelec’h klask. 
Koad-an-Noz ! Moarvat e oa bras-euzhus al lec’h. 
Penaos e rafen evit kavet ur gwaz hag ur plac’hig 
n’anvezen ket ? Al lizhiri a oa deuet ganin a oa 
krog da vezañ dister, didalvez. Petra en doa lakaet 
ac’hanon da grediñ e oant bet skrivet gant ma zad ? 
Ne oa tamm sinadur ebet. N’eus forzh piv a c’halle 
bezañ skrivet anezhe. Skuizh e oan. Alioù fur 
Mamm a vanke din.
« Paotrig ! Erruet eo ar c’harr-boutin ! Dav dit 
mont ! » he doa huchet ar plac’h, a oa e penn all an 
ostaleri, dirak ar prenestr. Gant e zijuni e oa ar 
gwaz bihan c’hoazh.
Ma, dav e vefe din ober ma soñj er-maez, ne oa ket 
da choaz. En ur vont etrezek an nor em boa gwelet 
ur yalc’h war an douar, e-tal kichen taol ar gwaz 
bihan. Dastumet em boa anezhi ha roet dezhañ.
Goustadik en doa troet ar gwaz e benn diouzh ma 
zu. Ma, goût ’rez, sur e oan bremañ em boa bet 
gwelet an daoulagad-se dija. 
— Brav, paotrig. Kalzig a arc’hant zo e-barzh, hag 
ezhomm ’m eus dioute. Ur paotrig onest out, brav ha 
ral eo. Chañs vat dit war an hent !
Ur vouezh bout en doa, dous ivez. Ne oa ket chomet da 
sellet ouzhin met tapet en doa krog en e volennad dour 
tomm. Ma, sell aze unan ha na oa ket flaper ! O tostaat 
e oa plac’h an ostaleri.
— Aet on, Itron, ken ’benn ’wech all !
— Hast buan, paotrig ! Prest ar c’harr-boutin da vont 
kuit !
Aet e oan er-maez d’ar red ha graet van da vont 
etrezek ar c’harr-boutin. Ne oa ket chomet plac’h 
an ostaleri da sellet dre ar prenestr ha hastet em 
boa buan da vont pelloc’h gant an hent. Pegeit e 
chome ganin da gerzhet c’hoazh ? Diwar ma 
c’hartenn e c’hallen gwelet e oan aet un tregont 
kilometr bennaket dija. D’an tizh-se e kerzhfen 
c’hwec’h pe seizh devezh a-raok erruout e Koad-
an-Noz. Krog e oan d’en em c’houll hag-eñ e 
talveze ar boan pa oa tremenet ur c’harr-samm 
bras-divent e-biou din. Peuztrawalc’h e oan nijet 
kuit d’e heul gant an avel a save war e lerc’h. 
Neuze, soñjomp un tamm, ur golo-lizher graet gant 
delioù sec’h, frond ar melion gantañ, un tamm 
paper hag un emgav e Koad-an-Noz, hag ur 
frazenn frond ar roz ganti…
Petra an diaoul… ? Chomet e oa ar c’harr-samm a-
sav, gant kalzik a drouz, ur pemp kant metrad 

pelloc’h. Gwelet mat a raen gouleier ruz e 
starderez. Ne fiñve ket ken al loen-se bras ha du, e 
zaoulagad paret warnon. Chomet e oan a-sav me 
ivez. Ur bern istorioù spontus a zeue da soñj din, 
war bugale zo, bet skrapet gant tud droch. Bao bao 
bao bao a rae ma c’halon dizehan. Diwall ! 
Diwall ! a huche ur vouezh vunut em fenn.
Kwriiiii… Dor ar blenier o tigoriñ goustadik. Krog 
eo an deiz da ziskouez e fri met o ruzañ en oabl 
emañ lost an noz c’hoazh. Bao bao bao bao ! a ra 
ma c’halon. Start gwelet an traoù. O c’hwezhañ 
emañ an avel ha troiñ-distroiñ a ra, pennfollet, en-
dro d’al loen bras du. Ur skeud zo o tiskenn eus 
kabinenn ar c’harr-samm. Ur skeud bras-ramz. 
Seizet on. Roiñ a ran urzh da’m divhar troiñ, kas 
ac’hanon d’an tu all, buan, d’ar red, diouzhtu ! Met 
n’houlont ket fiñval. Savet ma blev war ma fenn 
gant an avel, a zo o c’hwezhañ kreñvoc’h-kreñv. 
Bao bao bao… ha tonk tonk tonk a ra treid ar 
skeud war an douar. A-greiz-tout e ra ma c’halon 
ul lamm dic’hortoz, a-raok mont da goach ne ouian 
ket da belec’h, gant ar vezh moarvat. 
— ’C’hanta, paotrig ! Manket ’tefe ar c’harr-
boutin ? Din-me da c’hoût ne gavi skol ebet dre 
amañ. 
Ar vouezh dous-se am boa anvezet. Nag un 
disamm ! Gwazig an ostaleri e oa. 
— N’on ket e soñj mont d’ar skol. E Koad-an-Noz 
’m eus emgav.
— E Koad-an-Noz ? War droad ’c’h ez di ? Ma 
fe’, n’out ket ay, paotrig !
— Ingal eo din pegeit ’vo ezhomm. Ret din mont 
di.
— Selaou ’ta, ur paotrig a-feson out, gwelet ’m eus 
bremaik. Ma vo mat dit ’c’halli mont pelloc’h gant 
da hent ’sambles ganin ur pennad, ’ba’ ma c’harr-
samm. N’in ket betek Koad-an-Noz, met pa vo ar 
c’houlz da vont pep hini deus e du ’lârin dit. Petra 
’soñjez deus se ?
— Ma, ’ouian ket… Ne… N’on ket sur e…
— Selaou c’hoazh, moarvat zo bet lâret dit ’oa ket 
brav mont gant tud n’anve’ez ket. ’Glaskin ket 
rediañ ’c’hanout da zont ganin. Ganin-me ’vez ket 
na mersi na siouple, met graet ’ta un dra bennaket 
’vidon ha c’hoant ’m eus d’ober kemend-all 
’vidout. Dit-te d’ober da soñj…
Ar wirionez a oa gantañ. Ne oan ket sur e oa gwall 
fur mont e karr-samm ur gwaz n’anvezen ket tamm 
ebet. Soñjal a raen e penn Mamm m’he dije 
gouvezet. Ma ! Ne oa ket amañ ganin, ha ne vefen 
ket fachet o tihan da gerzhet un tamm, hag o vont 
war-raok memestra. Goude bezañ graet ur sell 
ouzh ar c’harr-samm, a oa skrivet warnañ, gant 
lizherennoù bras divent, « TIBOUDIG – A-
DREUZ BREIZH », em boa respontet dezhañ : 
— Mat eo din. Gounit amzer n’eo ket un afer eo, 
met beajiñ gant un’ bennaket ’vo plijus, sur 
’walc’h. Deomp de’i !



RANNBENNAD IV

POSTEL YACOUBA

Gant : yacouba.yamu@yahoo.com
Danvez : Ro keloù, paotr !
Deiziad : 26 a viz Kerzu 07:04:52 
Da : tomazdiouenn@yahoo.co.uk
’ba p’lec’h ’out, tomaz ? oc’h ober petra ? troiñ ’ray da vamm da sot !!! nag a chañs ’teus, paotr ! ma 
c’hallfen-me ivez mont war roud ma mamm ! hast ’meus ’kavfes
an tu da vont war ar rouedad kas keloù kerkent !!
yacouba

Paourkaezh Yacouba ! Sur a-walc’h e oa nec’het 
evidon, ha pa ne ziskoueze ket. O prientiñ ma 
respont dezhañ e oan, staliet trankil ha brav en un 
ostaleri. Ur skritell a oa stag ouzh an nor : 
« Mammenn rouedad. Priz al lugañ : goulennit 
gant mestr an ti. » Ne gouste ket re ger, ha 
mechañs e c’hallfen en em dennañ gant an tregont 
euro a oa ganin e-barzh ma yalc’h.
Degouezhet e oamp amañ ur c’hard eur a oa. 
Amzer am boa bet d’ober anaoudegezh gant 
Berrifri. Un hir a gaozeadenn hon doa bet. Da’m 
soñj e oa deuet a-benn da c’hoût kement tra a oa da 
c’hoût warnon abaoe ma oan bet ganet. Ne save 
ket kalz a c’houlennoù koulskoude. Trawalc’h e oa 
bet dezhañ sellet don ouzhin e-barzh ma daoulagad 
ha goulenn ganin peseurt anv e oan. Evel ur seurt 
redi e oa bet. Hep goût din e oa deuet ar gerioù e-
maez ma genoù.
— War glask da dad ’vi eno neuze, e Koad-an-
Noz ?
— Ya, ma zad ha ma c’hoarig. Met ’ouian ket re e 
p’lec’h ’c’hallin krogiñ ganti.
— Komzet ’teus din deus an tri lizher a zo deuet 
ganit. Na gollez ket ’nezhe. ’Ouiez ket c’hoazh da 
betra ’vint mat, met seurt traoù ’vez gouve’et war-
lerc’h ’wechoù.
— Penaos ’ta ’c’hallez goût ?
— Ne ouian mann ebet. Klask ’ran sikour ’vel ma 
c’hallan. Dre b’lec’h ’krogi gant da enklaskoù ?
— N’on ket ’vit goût c’hoazh. Pa vin war blas 
’welin petra ’c’hallin ober. Goulennata an dud er 
vro marteze…
— N’eo ket trawalc’h sevel goulennoù, ret eo goût 
ouzh piv sevel ’nezhe, paotrig. Selaou, me ’m eus 
afer mont betek Gouareg. Tremen ’rin dre Silfieg. 
Eno ’anve’an ur bouloñjer. Staliet eo e Silfieg 
’b’lam d’e vicher, ’soñj din. Met daouzek vloaz zo 
’oa-eñ o chom ‘kostez Koad-an-Noz. ’Ouian ket 
resis e p’lec’h, met goût mat ’ra doare ar vro hag 
an dud. Marteze ’ouio traoù a-bouez dit.
Sell aze an traoù e oan o tisplegañ da Yacouba em 
fostel, ankouaet ganin e oan digalonekaet nebeut a-
raok. Kompren mat a raen en doa c’hoant Yacouba 
da gaout keloù ganin. Dispartiet e oa bet e dud-eñ 
pa oa pemp bloaz. D’ar mare-se e oant o vevañ e 
Gwinieg. Eus ar Mali e oa e dad, deuet da labourat 

e Breizh un nebeud bloavezhioù a-raok. Graet en 
doa anaoudegezh gant mamm Yacouba, a oa sot 
gant Afrika. 
Ne ouian ket petra a oa c’hoarvezet etre e dud, 
bepred ne oant ket bet evit bevañ asambles ken. Ha 
gant e dad e oa chomet. Kaer en doa bet lâret e 
faote dezhañ bevañ gant e vamm hag e dad 
asambles, ne oa ket bet evit cheñch an traoù. E-pad 
pell en doa soñjet dezhañ e oant dispartiet 
abalamour dezhañ, pa ne veze ket fur dalc’hmat, 
hag e oa aet skuizh e vamm gantañ. 
Mont a raemp d’ar skol-vamm er memes klas d’ar 
mare-se. Ha p’en doa gouvezet e oa marv ma zad e 
oamp bet sachet an eil war-du egile. An droug a 
santemp e-kreiz hon c’halonoùigoù e oa ar memes 
hini. Daou vloaz zo en doa kavet e dad labour er 
Mali. Ha graet e soñj gantañ e rafe vad da Yacouba 
gwelet un tamm petra a oa e eil bro. Bec’h bras a 
oa savet etre e dud. Fuloret-ruz e oa chomet e 
vamm. Hag abaoe ma oa bet kaset d’ar Mali gant e 
dad, n’en doa ket adwelet e vamm gwech ebet. Ne 
ouie ket e pelec’h e oa o chom memes. Goût a 
raen-me e oa trist-hardî gant se, ha pa ne lâre mann 
ebet peurvuiañ. Start eo koll unan a garer, goût mat 
a rez. Sell aze moarvat abalamour da betra e oa 
ken entanet Yacouba gant ma istor.
Kaset em boa ma fostel ha chomet e oan war ar 
rouedad, en ur evañ ur bannac’h chikolad all. Aet e 
oa Berrifri da lakaat gazeoul en e garr-samm. Ne 
oa ken nemet gortoz anezhañ d’ober. War 
www.google.com/ intl/br em boa bizskrivet 
« melion », « roz aour », « koad-an-noz », da welet 
hag-eñ ne zeufe ket traoù dedennus war-wel. Met 
pa ne ouier ket resis petra ’vezer o klask e vezer 
beuzet buan… Dres a-raok ma lakfen ma 
urzhiataerez da gousket e oa erruet ur postel gant 
Yacouba. Ne’m boa ket amzer da lenn ’vat, o 
c’hervel ac’hanon e oa Berrifri. Poent e oa mont. 
Lenn a rafen postel Yacouba er c’harr-samm.
— ’Vimp ket pell a-raok erruout e Silfieg, bihan. 
Kas ’rin ac’hanout diouzhtu da di Miltilli, ar 
bouloñjer. 
— ’Vo ket souezhet ’teufen-me da atersiñ 
’nezhañ ?
— Pellgomzet ’m eus dezhañ ’vit kas keloù 
dezhañ. Kontant ’vo da sikour ’c’hanout ma 

http://www.google.com/ intl/br


c’hallo. Met dav dit goût ne ro-eñ mann ’bet evit 
mann ’bet.
Chomet e oan souezhet un tamm. Roiñ titouroù 
d’unan bennaket ne oa ket ken diaes-se. Padal e 
teue da soñj din ar romantoù polis a blije kement 

din, e-lec’h ma veze ret paeañ an ditourerien 
dalc’hmat. Kavet en dije da Yacouba e oa reizh 
moarvat. Yacouba… peuztrawalc’h em boa 
ankouaet e bostel.

Gant: yacouba.yamu@yahoo.com
Danvez: Re: war an hent ’on !
Deiziad: 27 a viz Kerzu 09:25:07 
Da: tomazdiouenn@yahoo.co.uk
DIWALL tomaz ! graet ’meus un enklask buan war ar rouedad ha war bajennoù melen ar pg, roud ebet 
deus TIBOUDIG – A-DREUZ BREIZH neblec’h n’eus anv deus an ti-se !!!  marteze vije mat dit mont pell 
deus gwaz e garr-samm. 
’ken kaz, kas din niverenn plakenn e garr-samm kerkent ha ma c’halli, goût ’ran ’ba pelec’h kaout titouroù 
all
ha diwall mat, paotr !!! kas keloù buan. yacouba

Da’m soñj e oa aet ma fas war hiraat eus dek 
santimetr da nebeutañ. Ha kazi sur e oan deuet da 
vezañ glas. O sellet e oan dirakon hep taoler pled 
ouzh an delioù a oa o nijal er-maez, kaset-degaset 
gant an avel savet a-greiz-tout, hag o tont da skoiñ 
ouzh gwerenn ar gabinenn.
— ’C’hanta, bihan ! ’Deuez ket ’benn da guzumiñ 
da vannac’h chikolad ? Klañv out ?
— N’on ket… skuizh un tamm marteze… ’ma ket 
kousket gwall vat en noz-mañ…
— Kustum out deus ur gwele ha deus un ti klet. 
N’out ket foeter-bro a-vicher, paotrig, n’eo ket 
souezh neuze ma ’c’h out skuizh.
— Petra ’ouiez war ar foeterien-vro a-vicher ?
— Nebeut a dra. Met goût ’ran petra eo bezañ war 
an hent ingal.
— Pell zo ’rez ar vicher-se ?
— Ya da, ha micherioù all ivez. A bep seurt ’ran, 
dav bevañ…
— Ha pell zo ’labourez ’vit Tiboudig ?
— N’eus ket. Un ti nevez ’walc’h eo Tiboudig. 
Savet gant ur mignon din. Met war-gresk ’c’h ay 
moarvat, pa ’c’h eo tud sirius a labour en ti-se.
— Ha petra ’vez karget er c’hirri-samm ?
— A bep seurt. Pezh ’faot d’an dud kas da dud all, 
pa ’vezont ket kap d’ober o-unan, gwel’ ’rez…
— Pevare ’c’h erruimp e Silfieg ?
— ’Benn ur c’hard eur.
Chomet e oamp peoc’h ur pennadig. O klask 
sioulaat e oan : ma ne oa ket bet kavet roud eus 
embregerezh Berrifri gant Yacouba e oa, moarvat, 
abalamour ma oa unan nevez-flamm. Ne oa ket da 
vezañ nec’het. Berrifri n’en doa ket graet tra 
spontus ebet betek-henn. Ne gonte ket kalz a draoù 
war e benn dezhañ, met goût a ran zo tud vras zo 
hag a soñj gante n’eo ket kap ar vugale da 
gompren seurt ebet en o buhez. Da nebeutañ ne 
glaske ket ober skol din. O sioulaat e oan. Met d’ar 
c’houlz-se eo en doa sellet Berrifri drolik ouzhin. 
Ha ken drol all e oa bet e gomzoù : 
— Selaou paotrig, dav dit goût un dra a-bouez. 
Pezh a welomp n’eo ket pezh a soñj dimp 
dalc’hmat. Ar bed en-dro dimp ne zispak ket tout e 
sekredoù war ar prim. Dav kaout pasianted.
Ne’m boa ket gouvezet petra respont dezhañ. 

Forzh penaos, n’en doa ket tres gedal ur respont. 
Eus peseurt sekredoù a oa kaoz gantañ ?
Lakaet em boa harz da red ma soñjoù pa’m boa 
gwelet ar bannell « Silfieg » war vord an hent. 
Erruet e oamp, a-benn ar fin. Ne ouien ket tamm 
ebet peseurt doare goulennoù e c’hallfen sevel 
ouzh ar bouloñjer. Penaos krogiñ ganti ? « Anvezet 
’pefe ma zad ha ma c’hoarig ? ’Ouian ket o 
anvioù, na peseurt penn zo dezhe. Ha ’ouian ket 
pevare int bet o chom e Koad-an-Noz, hag-eñ int 
bet o chom eno memes… » Petra a c’hallfe ar 
gwaz-se lâret din, hag a vefe talvoudus din 
ouzhpenn ? A-greiz-tout e oan krog da vezañ 
digalonekaet adarre. Graet e vije goap ouzhin gant 
ar gwaz, a lârfe din e vije gwell din mont d’ar gêr 
ha laoskel ma mamm d’ober war ma zro.
Treuzet hon doa ar bourk hep chom a-sav. O 
renkañ e garr-samm dirak ti ar baraer e oa Berrifri 
pa’n doa lâret din, gant ur mousc’hoarzh bihan : 
— ’Rez ket biloù, paotrig. Kaozeal gant an dud zo 
un dra vat, forzh penaos. Pa ’ouiez ket petra lâret 
’vez souezhus ’wechoù klevet ’nezhe o lâret dit 
pezh ’faote dit klevet. Pasianted.
’M eus aon e plije dezhañ lâret traoù 
digomprenapl…
Diskennet e oamp eus kabinenn ar c’harr-samm. 
Ul lamm bras e oa ret din ober, ken uhel a-us d’an 
douar ma oa ar gabinenn-se. Ha plaouf ! e-barzh ur 
poullig-dour ! « Kool… », evel ma lârfe Yacouba ! 
Estonet e oan : e-kreiz ar parkeier e oa ar stal-vara. 
Ar wech kentañ e oa din gwelet ur stal a seurt-se 
en ul lec’h digenvez. En em c’houll a raen hag-eñ 
e teue kalz a bratikoù da brenañ bara aze. Met un 
dra souezhusoc’h a oa c’hoazh : a-drek an ti e oa 
ur vilin-avel. Ne droe ket he bannoù. Ha miliner e 
oa ar bouloñjer ivez ? N’eus nemet e-barzh ar 
c’hontadennoù e vez kaoz eus seurt traoù hiziv !
Digoret hon doa dor ti ar baraer. Gling gling 
gling… Ne oa den ebet er stal. Klevet a raen a bep 
seurt frondoù dous o sevel diwar ar gwastilli, a-
drek ar werenn a oa dirakon. O ruzañ e oa treid 
unan bennaket a-drek ar voger, en adstal. Hag unan 
da hopal : 
— Ay on diouzhtu, tudoù ! N’it ket kuit ! Tomm ar 
bara !



Ha diouzhtu war-lerc’h, ur boulom bihan o tiflukañ 
e toull an nor. 
— ’C’hanta Berrifri ! Ay ’oas ! Ha sell ’ta piv zo 
ganit… Tomaz eo hennezh moarvat ?
Seizet e oan chomet. Ha dispourbellet ma 
daoulagad ganin. Ar gwaz-se a oa dirakon… ar 
gwaz-se a oa ken bihan ha me… gwisket e gwenn-
kann… gwelet em boa bet anezhañ dija ! Hag an 
taol-mañ e ouien e pelec’h : war ar poltriji am boa 
kavet e pres ar c’hrignol !
Skarzhet e oa an aon kuit, an digalon da-heul, 
ankouaet ganin postel Yacouba. Ya ! An taol-mañ e 
teue an traoù da vezañ sirius !
— Prest on da sikour ’c’hanout, bihan. Met selaou 
mat : da bep tra ’mañ e briz. Dav ’vo dit diskouez 
din petra ’dalve’ez ’raok ma kontfen tra pe dra dit.
Mat e oa din ! Prest e oan-me d’ober tro ar voull-
douar d’ar red ma oa an dra-se e oa o c’hedal e 
rafen.



RANNBENNAD V

AMPROU

Erruet e oan skuizh gant ar chikolad tomm ! Ne 
ouien ket ken abalamour da betra em boa soñjet e 
rofen forzh petra evit kaout ur bannac’h. Pa oan-
me prest da sevel goulennoù a-vil-vern ouzh ar 
bouloñjer Miltilli, tan ennon ha pres warnon, en 
doa lâret dimp, krenn-ha-krak : 
— ’Ba ’r vro-mañ, tudoù, ’vez resevet mat an dud 
a-feson ha ’ve’nt ket laosket ’giz-se e toull an nor. 
Deuit ’ta ’ba’ du-mañ, Antila a ray war-dro ar stal.
E wreg e oa Antila. An dra-se am boa soñjet 
bepred, en ur welet anezhi o tiflukañ d’he zro eus 
ne ouian ket pelec’h. Ken bihan ha Miltilli e oa-hi, 
ha rontoc’h c’hoazh ma oa posupl. Un davañjer roz 
a oa ganti, war ur sae ken gwenn ha dilhad he 
gwaz. Gant ur pezh mell mousc’hoarzh he doa 
saludet ac’hanon. An daoulagad-se a anvezen 
ivez : ar memes re a oa d’an dud a oa war poltriji 
ar c’hrignol.
Kaset e oamp bet d’ar gegin e ti Miltilli, a oa a-
drek ar stal. Fardet en doa chikolad tomm evidomp 
hon-zri, ha lakaet un dorzh-vara war an daol. Un 
dudi gwelet an amann o teuziñ war ar minvig 
klouar. Me ne’m boa ket naon ken ’vat !
— Krog ’barzh, paotrig ! Pa ve’er en hent mod-se, 
kement tamm bara roet ’vo ket da laerezh goude !
— N’on ket ul laer !
— Moarvat, met gant an naon ’ve’er kap d’ober 
traoù droch…
— ’M eus ket naon ha laer n’on ket ! Arc’hant zo 
ganin. Kap on da brenañ ma boued.
— Hopala ! Feukidik ar paotrig ! Plij’ ’ra din… 
Debr bepred, pezh ’vez roet dit a galon vat ’tez ket 
droed da nac’hañ.
Ha ret-mat e oa bet din debriñ an tri zamm bara 
ramz bet troc’het din gant Miltilli hag evañ ma 
bannac’h chikolad. Leun e oa ma c’hof ganin ha 
soñjal a rae din n’hallfen ket fiñval ken a-raok an 
deiz war-lerc’h.
O sellet ouzhin e oa Miltilli : 
— Un tamm sikour ’m eus da c’houll ganit, 
paotrig.
Mechañs ne oa ket e soñj goulenn ganin galoupat 
betek penn all ar vro : ne oan ket kap ken ! 
— Ober ’rin pezh ’vo goullet, gant ma vo respontet 
da’m goulennoù ganit goude.
— Oc’holla ! N’ez ket re brim ganti. Ne respontin 
da’z koulennoù nemet ma teui ’benn deus an taol.
— Ha petra ’faot dit ’rafen neuze ?
— ’Drek an ti zo ur veilh. Ur veilh-avel ’vel ’teus 
gwelet ’walc’h. Siwazh zo pell zo ne dro ket ken. 
Koulskoude ’vefe brav din gellet ober ganti. Goull 
a ra ur bern tud e vefe graet an traoù ’vel gwechall. 
Sur on ’mo ur bern pratikoù nevez ma c’hallin 
lâret e ran ma bleud ma-unan. ’Ouian ket ’b’lam 

’betra ne dro ket ken. Un afer avel moarvat, pa 
n’houll ket c’hwezhañ amañ ken. Ma c’halli lakaat 
ma meilh da droiñ ’respontin da’z koulennoù.
Sellet em boa ouzh Berrifri, fuloret. Da di peseurt 
doare istrogell e oan bet kaset gant hennezh ’ta ? 
Penaos an diaoul e teufen-me a-benn da lakaat ur 
vilin-avel da droiñ ? Ur c’hard eur a-raok ne ouien 
ket e oa eus seurt traoù c’hoazh ! Ar re ’mete am 
boa gwelet a oa difiñv war skeudennoù ma levrioù 
er gêr.
— N’eo ket reizh ! N’on ken ’met ur paotrig ha 
’ouian ket seurt ebet war ar milinoù-avel ! Ar wech 
kentañ eo din gwelet unan memes !
— N’eo ket ar veilh eo a zo a-bouez, an avel ’lâran 
ket.
— An avel ? Ya sur ! Gant se on kalz emsavoc’h ! 
Petra ’soñj deoc’h ? ’C’h an da c’hwitellat ha dont 
’ray an avel d’ar red da c’hwezhañ war bannoù da 
vilin marteze ?
Sellet en doa Miltilli ouzh Berrifri, ha Berrifri 
ouzh Miltilli. Merzet ’peus eo kustum ar re vras 
d’ober seurt traoù, hep displegañ mann ebet da-
heul ? Torr-penn ! Ur mousc’hoarzh drol a oa ouzh 
o fasoù. Ur mousc’hoarzh na blije ket din tamm 
ebet pa ne oan ket evit kompren petra a dalveze.
— Ober ’ri da vod. C’hwitellat ’c’halli ober ma 
soñj dit e vo efedus. Ya, marteze ’c’h eo mod-se 
’c’h eo ret dit ober. N’eus ken ’medout a c’hall 
goût.
— ’C’h ober goap ’out ? Ma ’teus ket c’hoant da 
respont da’m goulennoù ’ta ket ’met lâret da 
Verrifri diouzhtu ha ’vijemp ket deuet amañ ! N’eo 
ket brav ober goap ouzhin ’b’lam m’on ur bugel !
A-greiz-tout e oa aet mousc’hoarzh Miltilli kuit 
dindan e zivjod ruz-tan, ha deuet e fas da vezañ 
sirius-kaer. Sellet en doa ouzh Berrifri c’hoazh. 
Marteze on faziet, plac’hig, met kazi-sur en doa 
graet Berrifri ur sin bihan dezhañ gant e benn.
— Selaou, Tomaz. Gwir eo ’c’h out ur bugel, met 
ay out daouzek vloaz memestra. Ha ’ba’ du-mañ 
’c’h eo d’an oad-se e kroger d’ober gant e 
zonezon. Kar un donezon ’teus, ’veldomp holl. 
Met dav eo dit diskuliañ ’nezhañ da-un’. Ha deskiñ 
ober gantañ da-un’ ivez. Komzet ’meus re dija. Dit 
eo da c’hoari. Ha respontoù ’to. 
Aet e oa Berrifri en e sav. Hag an daou da vont 
kuit eus ar gegin, o laoskel ac’hanon em-unan, 
sebezet. Petra e oa an istor-se c’hoazh ? Pa gontfen 
an afer da Yacouba e soñjfe evel ma raen moarvat : 
ar re-se ne oant ket tud dañjerus, a-benn ar fin, tud 
sot-nay ne lâran ket ! Petra e oa an istor donezon-
se ? An donezon nemetañ am boa a oa gellet 
gounid ur bern poentoù gant ma c’hoarioù video. 
En hini ebet dioute ne oa eus ur vilin !
Chomet e oan ur pennadig em c’hoazez ouzh taol, 
o soñjal-disoñjal er pezh a oa bet lâret din gant 
Miltilli, en eskemm selloù a oa bet etre Berrifri hag 
eñ… Deuet e oan da gerc’hat respontoù, ret-mat e 
oa din kavet an tu da gaout anezhe. A-hend-all 



n’hallfen ket mont pelloc’h gant ma enklask. 
Anvezet em boa Miltilli, paotr ar poltred e oa. 
Goût a rae ur bern traoù moarvat ha ret e oa din 
lakaat anezhañ da gontañ anezhe din, kousto-pe-
gousto. Ma rae plijadur dezhañ ec’h afen da 
c’hoari en-dro d’e vilin-avel e oa kenkoulz din 
mont. N’hallfe ket lâret ne’m boa ket diskouezet 
kaout youl vat. Ha ma ne drofe ket bannoù ar vilin, 
n’hallfe ket rebechiñ se din ivez. 
Ma, graet e oa ma soñj ganin. Dao d’ar vilin, 
neuze !
Me ’lâr dit, ne ouian ket hag-eñ ec’h eo evel-se 
emañ kont gant an holl vilinoù, met homañ a oa 
bras-hardî bepred ! Souezhus a-walc’h e oa da 
welet : gant he bannoù difiñv, he daou brenestrig 
teñval, e oa heñvel ouzh ul loen bras o kousket 
don. Ne oan ket ken sur-se em boa c’hoant da 
zihuniñ anezhi. Ac’hanta, Tomaz ! Dihan da 
hunvreal pa n’out ket kousket ! N’eo ket ul loen, 
mann ’met ur vilin-avel na dro ket ken. Marteze 
n’eo ket an avel a oa kaoz, met ar bannoù. Sac’het 
e oant gant un dra bennaket a vije trawalc’h 
skarzhañ evit ma ’c’h afent en-dro. 
Bountet em boa an nor na oa ket prennet. Teñval e 
oa e-barzh, met kap e oan da zamwelet rodoù bras 
du e-kreiz ar sal draoñ. Ur seurt barrenn houarn 
ac’h ae da grec’h, kuzhet he fenn diwezhañ gant ur 
viñs koad. Pignet e oan gant ar viñs. Lakaat em 
boa ma gouloù-lutig war enaou. E stad vat e oa pep 
tra : ne oa ket merglet ar rodoù nag ar varrenn. O 
lufrañ dousik en deñvalijenn e oant memes, evel pa 
vije bet lakaet eoul pe un dra bennaket warne, a-
benn gwareziñ anezhe. En ur sevel ma fenn em boa 
gwelet e pelec’h e oa staget ar bannoù. War a 
welen ne oa tra ebet a vire oute a droiñ. Ha penaos 
em bije-me gouvezet e pelec’h e oa an dalc’h, pa 
oa ar wech kentañ din gwelet ar seurt mekanik ?
Diskennet e oan. Ne oan ket em bleud amañ, el 
lec’h du ha divuhez-se. Dre an nor e oa deuet ur 
bannac’hig avel war ma lerc’h hag un trouz dous a 
rae en ur bignat hag en ur vont kuit dre doull ar 
bannoù. Met dont a rae an avel war he c’hiz ingal, 
ha c’hoari a rae tro an ti. Petra en doa lâret 
Miltilli ? Ne c’hwezhe ket an avel amañ ken, 
hervezañ. Ne oan ket o hunvreal koulskoude. 
Dousik-kaer e c’hwezhe, met o c’hwezhañ e oa 
bepred.
A-greiz-tout em boa soñjet e oa Berrifri ha Miltilli 
oc’h ober ur farsadenn din. Sur a-walc’h e oant o 
c’hoarzhin diroll o-daou, du-hont, kuzhet mat er 
gegin, a-drek ar prenestr, o klask gwelet petra a 
rafen evit lakaat ar bannoù da droiñ. Ma, ne vefent 
ket dipitet ganin neuze ! Me an hini eo a 
c’hoarzhfe brav bremaik, pa lârfen da Viltilli em 
boa graet pezh en doa lâret, met en aner. Alioù fur 
ar re vras… Me ’lâr dit, a-wechoù en em c’houllan 
petra zo en o fennoù !
Aet e oan e-maez ar vilin. Graet em boa un nebeud 
kammedoù en ur sellet dre guzh ouzh prenestr ar 

gegin. Ne welen mann ebet. Kuzhet mat e oant 
moarvat. Troet em boa ma c’hein oute, ha sellet em 
boa ouzh ar vilin. C’hwitellat, en doa lâret Miltilli. 
C’hwitellat, ya, met peseurt ton ? Deuet e oa da 
soñj din ur sonenn am boa desket er skol-vamm, 
Tro, tro, ma milin a dro. Ar sonenn-se pe unan all, 
petra a cheñchfe ? Tres droch am befe moarvat, ha 
c’hoarzhin frank a rafe an istrogelled all. Ingal e oa 
din.
Lakaet em boa ma muzelloù en a-raok ha 
c’hwezhet dousik neuze… Biskoazh kemend-all ! 
N’eo ket ton Tro, tro, ma milin a dro a oa deuet e-
maez ma genou, met un ton all, dianavez din. Un 
ton ha ne’m boa ket soñj bezañ bet klevet e 
neblec’h e oa, ha ne oan ket kap da lâret e peseurt 
korn eus ma fenn e oa savet. Teir gwech ar memes 
nav notenn a oa deuet din ha sevel a raent brav en 
aer. Redet he doa ur gridienn war ma c’hroc’hen ha 
lakaet ma blev da sevel ivez. Santout a raen an 
avel tro-dro din, en-dro din, klask a rae mont 
dindan ma chupenn, en em silañ dindan divhar ma 
bragoù, dindan ma stammenn. Flourañ a rae ma 
fas, troiñ a rae en-dro da’m fri, rouzmouzat a rae 
evurus em divskouarn…
Adkrog e oan da c’hwitellat. Em bleud en em 
santen bremañ, evel pa vijen bet, a-viskoazh, o 
c’hedal ar c’houlz-mañ a oa deuet, a-benn ar fin. 
Troiñ a rae an avel en-dro din hag evit ar wech 
kentañ em buhez e oan kap da welet he livioù. Hag 
an holl livioù a anvezen a oa o nijal bremañ dirak 
ma daoulagad. O c’hwitellat e oa an avel d’he zro : 
respont a rae din ! Un deirvet gwech em boa 
c’hwitellet en ur barañ ma selloù ouzh bannoù ar 
vilin. Doñvaet e oa an avel ha dousik e oa bet o 
c’hwezhañ warne. Krog e oant da droiñ en ur 
wigourat…
O c’hwezhañ e oa an avel dizehan bremañ er 
bannoù. Pellaet e oa diouzhin hag a-boan ma’n em 
sile ur bannac’hig dindan ma blev, da harlinkañ ma 
c’hroc’hen. Chom a raen da sellet ouzh ar vilin. Ne 
ouien ket peseurt burzhud a oa erruet aze, met 
bamet hag evurus e oan war ar memes tro. Troet 
em boa ma fenn etrezek prenestrig kegin Miltilli. 
Dirak an nor e oa-eñ, e-tal kichen Berrifri, ur pezh 
mousc’hoarzh a oa ouzh o fasoù. Ur farsadenn, ya, 
ur sapre farsadenn o doa graet din… Tostaet e oa 
Berrifri ouzhin :
— Adkavet eo Kornôg, Mestr an avel. Da anv gwir 
eo, Tomaz. 
— Mestr an avel ? Gwir eo zo c’hoarvezet un dra 
drol aze, met memestra, Mestr an avel…
— N’eo ket bet kontet da istor dit, Kornôg, istor da 
wriziennoù, istor da hendadoù. Troc’het eo bet da 
liamm ouzh da dad pa oas bihan, a-raok ma ’na bet 
amzer da gontañ ’nezhañ dit. Met heñchet out bet 
gant da wad, gant da anien out bet kaset betek 
ennomp. Poent e oa. O c’hedal ’c’hanout ’omp 
seizh vloaz zo.
— O c’hedal ’c’hanon ? Met dec’h c’hoazh 



n’anve’en ket ’c’hanoc’h ho-taou !
O vousc’hoarzhin e oa Miltilli, ur seurt 
teneridigezh a oa bremañ ouzh e fas.
— Ni ’anvez ’c’hanout ’baoe m’out bet ganet. En-
dro dit ’oamp holl da zeiz da c’hanedigezh. An 
ton-se out deuet ’benn da c’hwitellat ken brav, evit 
doñvaat an avel, ’oa bet kanet dit ganimp d’an 
deiz-se. ’Vit ma n’ankouafes ket piv out, gwech 
ebet. Ha deuet eo brav ganit en-dro.
— Ni ? Piv ’ta ? C’hwi ho-taou ?
— N’eo ket. Kalz muioc’h ’vit se ’omp. Kantadoù 
zo diouzhimp, miliadoù memes… Ha pep hini ’oa 
bet o lakaat ar roz hag ar melion dirak da gavell, 
evit enoriñ ’c’hanout, Kornôg. Met drailhet ’oa bet 
hon c’halonoù pa oas bet kaset kuit gant da vamm, 
p’he doa gouve’et piv ’oamp.
— Mamm ? Petra he deus-hi da welet ganeoc’h ?
— Just ’walc’h, aze ’mañ ’n dalc’h. Da vamm n’eo 
ket unan ’veldomp. Da vamm zo deus bed an 
Divskouarned Verr. ’C’hoarvez ket alies e vefe 
unan diouzhimp e karantez gant ur vaouez 
Divskouarn Berr. Met c’hoarvezet ’oa gant da dad. 
Ha n’eo ket souezh pa ’c’h eo-eñ Divskouarn Berr 
war an hanter ivez.
— Divskouarned Verr ? Unan ’veldoc’h ? Met piv 
oc’h ’ta ? Divskouarned Hir marteze ?
O klask farsal e oan abalamour ma oan krog da 
vezañ spontet un tamm. Troet e oant da sot da vat 
an taol-mañ. Ha ne soñje ket din ken e oant-i o 
farsal.
— N’omp ket. Anvez ’rez ’c’hanomp pell zo, 
kontet ’oa bet dit diouzhimp moarvat. Met lâret e 
oa bet dit ivez n’omp ket tud wir, n’omp ken ’met 
mojennoù, kredennoù, kozh kaozioù…
— ’Gomprenan seurt ebet, Miltilli. N’oc’h ket tud 
wir ?
— Geo ’vat. Tud wir omp. ’Bep seurt anvioù zo 
bet roet dimp ’hed ar c’hantvedoù. Lutuned, 
noziganed, korriganed, polpeganed, kornandoned, 
bugale pe dañserien-noz ha me ’oar c’hoazh… 
Gwelet omp bet gant kalzig a Zivskouarned Verr 
met kredet ’na d’an holl ’nezhe ’oamp mojennoù 
pe hunvreoù… »
Ha krediñ a rae din-me e oa tec’het kuit an daou-se 
eus ti ar re sot, douetañs ebet ken ! E peseurt bed e 
oant o vevañ ’ta ? Daouzek vloaz e oan ha pell zo e 
ouien ne oa ket eus an Tad Nedeleg, eus ar 
boudiged, eus ar gwrac’hed nag eus ar 
strobinellerien, hag anat d’an holl ivez ne oa ket 
eus ar gorriganed. Un amprou all e oa marteze, evit 
gwelet hag-eñ e oan loukez a-walc’h evit krediñ 
forzh peseurt kontadenn ? Aet e oa ma dorn da 
gaout ma fellgomz em godell, betegoût…
D’ar c’houlz-se eo o doa savet o daouarn, int o-
daou, betek o goûg, ha tennet, a-zindan o dilhad, ur 
chadenn aour. Ur velionenn ha roz aour a oa 
engravet er medalennoù a oa stag ouzh o 
chadennoù. Bao bao bao… adkrog e oa ma c’halon 
da lâret he soñj… 

En ur vousc’harzhin bepred, evel pa glaskfent 
frealziñ ac’hanon, e oant bet krog da ganañ din an 
ton-se evit ar vugale vihan, goût ’rez, Dilun, 
dimeurzh, dimerc’her… Sellet en doa Berrifri war-
eeun ouzhin, em daoulagad. Hag a-greiz-tout em 
boa kredet er pezh e oant o paouez lâret din. 
Heñvel-mik e oa e zaoulagad ouzh re Mamm-gozh. 
Goût a raen bremañ eus peseurt familh e oa-hi. Eus 
peseurt familh ec’h on-me hag ec’h out-te, ma 
c’hoarig.



RANNBENNAD VI

UR BED ALL

Sell aze, Kurunig, ma c’hoarig, kontet em eus pep 
tra dit, abaoe deiz an Nedeleg-se ma oa bet 
cheñchet penn da’m buhez. Ha chom a ran bamet 
c’hoazh : trawalc’h e oa bet da Dad-kozh ha da 
Vamm-gozh degas ur pakad dimp er gêr dre fazi 
evit ma cheñchfe pep tra. Soñj ’ta ! Ma n’o dije ket 
graet, pevare em bije gouvezet ar wirionez ? Nann, 
gwir eo, ne’m eus ket lâret pep tra dit pa ne’m eus 
ket kontet c’hoazh penaos e oan bet kaset betek 
amañ gant Miltilli. 
War-lerc’h afer ar vilin e oa deuet Antila da gaout 
ac’hanomp er-maez. Flouret he doa ma blev ha 
c’hwezhet he doa un nebeud gerioù e-barzh ma 
skouarn : « Evurus on oc’h adkavet ’c’hanout 
Kornôg. »
Goude-se e oa aet fonnus an traoù. Lâret en doa 
Berrifri din n’halle ket mont diouzhtu ganin betek 
Koad-an-Noz. Dav e oa dezhañ echuiñ gant al 
labour a oa gantañ d’ober evit e genderv, 
Paogamm, a oa e penn Tiboudig. En ur 
vousc’hoarzhin en doa lâret e oa gwell ivez 
frealziñ ma mignon Yacouba an abretañ ar 
gwellañ. Da’m selloù feuket en doa respontet 
kerkent : 
— ’Rez ket biloù ! ’Oan ket o spiañ ’c’hanout. Met 
laosket ’ta da urzhiataerez war-elum, ha postel 
Yacouba ’oa chomet ouzh ar skramm. Lâret ’vo 
dezhañ ’vo Tiboudig war ar pajennoù melen ’raok 
pell. Kontañ ’ri pep tra dezhañ pa zeuy-eñ da gaout 
’c’hanout…
Aet e oa kuit a-raok ma’m boa bet amzer da glask 
goût hiroc’h. Sell aze nevezinti ’vat ! Ne ouien ket 
e oa Yacouba da zont da gaout ac’hanon ! Met 
krog e oan da gustumiñ ouzh doareoù kevrinus 
Berrifri. Ha traoù all a oa war ar stern evidon, evel 
ma oa bet kaset da soñj din gant Miltilli.
— Ma mab, poent eo dit ober anaoudegezh gant da 
familh en he fezh. Kaset ’vi, ganin ha gant Antila, 
betek ti da dad ha da c’hoarig. ’Oas ket faziet, e 
Koad-an-Noz ’mañ. Met kaer ’tije bet furchal-
difurchal ar c’hoadoù, gwech ebet ’tije kavet 
’nezhañ da-un’. 
— Met o paouez lâret ’out ’maint o chom eno ?
— Gwir eo, ma mab. Met moarvat ’tije furchet 
war-c’horre. Penaos ’tije komprenet ’oa ret klask 
’dan an douar ?
Ya sur ! Penaos an diaoul em bije komprenet an 
dra-se ? Ha moarvat e oa deuet splann ar goulenn-
se ouzh ma fas, pa oa krog Miltilli hag Antila da 
c’hoarzhin forzh pegement. 
— Goût ’rez, mabig, pezh zo brav ganit eo ’vez ur 
penn estonet-meurbet ouzhit ingal ! Hast ’meus 
gwelet peseurt penn ’ri pa weli tout an dud !
Ya, warnon-me ivez e oa hast gwelet anezhe holl. 

Ha komz gant ma zad ha ma c’hoarig.
— Pegeit amzer ’vo ezhomm da vont betek Koad-
an-Noz, Miltilli ?
— O ! Nebeutoc’h ’vit ma kav dit ! Met da gentañ 
’meump-ni d’ober un tamm kempenn amañ.
’C’hanta ! Ne oa ket ar c’houlz da gempenn an ti 
’vat ! Petra a oa speg ennañ ?
A-daol-trumm o doa troet o c’hein ouzhin ha sellet 
o-daou ouzh an ti. Dorn-ha-dorn e oant hag a-raok 
ma komprenfen pezh e oant o vont d’ober e oant 
krog da ganañ asambles. Ne gomprenen ger ebet 
en o c’hanaouenn. Met ne glasken ket ivez : ne 
zeuen ket a-benn da zisachañ ma evezh diouzh an 
ti. 
Alies e oa bet kontet din, gant Yacouba, eus ar 
bamachoù a weler en dezerzh, e-lec’h ma vez 
tomm-mat an amzer. Skeudennoù eus traoù n’eus 
ket dioute e vefent. Displegadennoù skiantel zo 
evit seurt traoù. Met ur bern tud a c’hallfe touiñ o 
deus bet gwelet gwez ha dour ha fleur, ha me ’oar 
petra c’hoazh, e-lec’h ma ne oa nemet traezh, a-
hervez. Lâret en doa Yacouba din ec’h a an traoù-
se diwar-wel a-feur ma tostaer oute. 
Ne oan ket e-kreiz an dezerzh, ha n’eo ket gwez na 
dour a welen o vont diwar-wel, met un ti, ur stal-
vara, ha nebeut war-lerc’h, ur vilin-avel, hep ma’m 
bije bet ezhomm da dostaat oute. E-lec’h ma oant 
nebeut a-raok ne chome bremañ nemet douar ha 
geot. Ha soñjal a rae da Viltilli, marteze, ne oa ket 
peadra da vezañ estonet ? Dav e vefe din goull 
gantañ deskiñ e ganaouenn din, bepred. Pa vije re a 
stlabez e-barzh ma c’hambr e c’hallfe bezañ 
talvoudus din !
Krog e oa Miltilli e-barzh ma dorn, hag Antila e-
barzh ma dorn all.
— Bremañ, mabig, ’c’h amp da gaout da dad ha da 
c’hoarig.
— War droad ? N’ho peus karr ebet ?
— N’eo ket bet displeget an dra-se dit gant da 
vamm ? Pezh a welomp n’eo ket pezh a soñj dimp 
dalc’hmat. Ar bed en-dro dimp ne zispak ket tout e 
sekredoù war ar prim.
— N’eo ket gant ma mamm ’oa bet lâret se din, 
met gant Berrifri. Ha ger-ha-ger ouzhpenn ! N’on 
ket emsavoc’h bepred. Ma n’ho peus karr ebet ’vo 
ret dimp mont war droad, sell aze pezh 
’gomprenan.
— Mabig, kanañ eo ar sekred. Kanañ a dalv kalz 
muioc’h evit bezañ brudet-holl ha rastellat ur bern 
moneiz. Gwechall ’ouie tud ar vro ar sekred-mañ : 
pa ganomp ’adwriomp al liamm a zo ’tre an douar 
hag an oabl.
— Mat eo, komprenet ’meus. Mont ’raimp da get 
’vel an traoù all ?
— Anat dit. Met n’eus mann ’bet ’c’h a da get. Da 
lec’h all ’c’h a an traoù, sell aze tout.
Moarvat ne vefe ket fachet Yacouba o c’hoût 
penaos e vez Sean Paul, e ganer muiañ karet, oc’h 
adsevel al liamm a zo etre an oabl hag an douar. 



Sur-mat on n’en doa ket soñjet en dra-se gwech 
ebet !
Amzer din soñjal em mignon ha ne oa ket eus ar 
parkeier en-dro din ken. Ur serr-lagad ha deuet e 
oa mogerioù mein uhel war-wel en-dro dimp. Man 
dous ha flour a oa deuet d’en em staliañ dindan ma 
zreid. Klevet a raen a bep seurt frondoù na oan ket 
kap da anvezout c’hoazh. Hag er pellder e kleven 
mouezhioù, ur bern mouezhioù, paotred ha 
merc’hed mesk-ha-mesk. Dorn-ha-dorn e oan 
c’hoazh gant Miltilli hag Antila, a oa o paouez 
dihan da ganañ. 
— Mabig, poent dit ober anaoudegezh gant da re.
Aet e oamp gant an trepas mein bras, e-lec’h ma 
oamp erruet, etrezek ar mouezhioù a save 
kreñvoc’h-kreñv. Chom a rae speg ma zreid ouzh 
roudoù Miltilli war ar man. Ne oa ket ar c’houlz da 
vont da goll ! O sellet e oan tro-dro din : 
sklêrijennet e oa an trepas, met ne zeuen ket a-
benn da gompren penaos. Displeget e vefe din 
war-lerc’h, evel an traoù all. Añfin, sur a-walc’h…
Dallet e oan gant ar gouloù bras a oa er sal divent 
e-lec’h ma oamp erruet. Bouzaret e oan gant ar 
peoc’h a oa bremañ en-dro din. Mut e chomen gant 
an anken a oa savet ennon, en ul lec’h ken 
dic’hortoz ha sebezus. Tamm-ha-tamm e oan 
kustumet ouzh ar sklêrijenn, ha dirakon, selloù an 
holl paret war hon strolladig, e oa ur morad a dud 
didrouz. Petra ’n dije graet Yacouba, na’n doa aon 
rak mann ebet, en un degouezh a seurt-se ?
— ’C’hanta, tudoù, mat an traoù ganeoc’h ?
Respont ebet. Troet em boa ma fenn etrezek 
Miltilli hag Antila, a oa chomet em c’hichen. 
Sikour ! Met delc’hen a rae an daou-se da 
vousc’hoarzhin, evel kustum. Sellet em boa en-dro 
ouzh an engroez a oa dirakon hag ur mousc’hoarzh 
glas eo am boa-me graet.
— Tomaz on. Ha goût ’rit petra ? Hervez ho 
komperien a zo amañ ganin ’meus un anv all. 
Divin divinadell ! 
Respont ebet adarre. Me ’lâr dit, ne oan ket em 
bleud tamm ebet. Met ma talc’hfent da chom mut e 
mod-se e trofen da sot. 
— Kornôg ! Sell aze peseurt anv all on, ’hervez.
Unan, daou, tri… Tarzhet e oa an trouz en-dro er 
sal divent. Met ne oant ket o kaozeal ken an taol-
mañ. O c’hoarzhin diroll e oant holl !
— Ma, kavet ’teus da vod da gaozeal ouzh da re, 
mabig ! N’eus mann a blij dimp muioc’h ’vit un’ 
hag en deus fent. Dreist-holl pa weler ’walc’h e 
klask bezañ mestr war e spont !
— Ret-mat e oa din lâret un dra bennaket, Miltilli. 
’Oamp ket o vont da chom da sellet an eil re deus 
ar re all un eurvezh-pad. Ha ’blam ’oas ket o 
rannañ grik…
— Tomaz !
Ur gwaz brasoc’h evit ar re all a oa tostaet ouzhin. 
O sellet ouzhin e oa evel pa oa prest da lammat 
ganin. Gwelet a-walc’h a raen e oa e zivrec’h o 

krenañ gant ar c’hoant tapet ha stardañ ac’hanon. 
Met o c’hedal e oa e rofen aotre dezhañ d’ober 
moarvat. Komprenet em boa kerkent piv e oa-eñ.
— Ma zad ?
Ha dao de’i ! Graet en doa pokoù trouz din ouzh 
ma divjod — evurus e oan ivez, sur, met 
memestra, pokat din dirak tout an dud ! — ha 
stardañ a rae ac’hanon ken e c’halle. 
— Ma zad, gwell ’vefe dit laoskel ’nezhañ da 
alaniñ un tamm. Mougañ Mestr an avel, sell aze un 
doare drol da zegemer ’nezhañ ! 
Mouezh ur plac’h e oa. Da vouezh dit-te eo, 
Kurunig, a gleven evit ar wech kentañ. Ma, ne dalv 
ket ar boan din delc’hen gant ma istor ken, ar 
peurrest a ouiez koulz ha me bremañ.
Traoù ’peus-te da gontañ din ivez. Tapet eo hon 
tad, kalz a draoù zo da brientiñ evit ar fest vras a 
vo ’benn arc’hoazh, ’vit lidañ distro Mestr an avel. 
A-hervez e pado ar fest-se tri devezh leun. N’en do 
ket amzer da zisplegañ kalz tra din a-raok pell. Ha 
me ’m eus c’hoant da c’hoût…
— … da c’hoût ’blam da betra omp bet dispartiet 
pa oamp bihan, se ’ni eo ?
— Ya, Kurunig. Evurus ’vijen bet o vevañ 
ganeoc’h ho-taou ivez. Pe, da nebeutañ, o c’hoût 
ne oa ket marv ma zad hag em boa ur c’hoarig !
— Mechañs ’to ket droug ouzh hon mamm pa ’m 
bo displeget an traoù dit. N’eo ket hi zo kaoz ma 
oa bet divizet dispartiañ ’c’hanomp. Añfin, n’eo 
ket hi he-un’… 
Daou vloaz a oa e oa Mamm ha Tad o vevañ nepell 
alemañ, er Chapel-Nevez, asambles ganit. Ne ouie 
ket Mamm peseurt gouenn e oa Tad. Graet he doa 
anaoudegezh gantañ en ur fest-noz ha m’en doa 
soñjet dezhi ne oa ket gwall vras ne oa ket bet 
nec’het gant ken nebeut a dra. Ur paotr plijus e oa, 
kalz a fent en doa. Goût a rae ur bern kontadennoù 
war ar vro hag a-holl-viskoazh e oa bet sot Mamm 
gant seurt istorioù. N’he doa ket taolet pled ouzh e 
zivskouarn hiroc’h evit re an dud all ivez moarvat. 
Ha Tad en deus bet lâret din e oa teuzet he c’halon 
enni o klevet anezhañ o kanañ…
— Kurunig, kae pelloc’h gant da istor. An istorioù 
karantez ’tre an dud vras, goût ’rez… 
— Mat eo, ma breur. Berr-ha-berr neuze ! Daou 
vloaz ’oas-te d’ar mare-se. Ha gouve’et he doa 
Mamm e oa keloù ganti. Me ’ni eo a oa o prientiñ 
dont. Diouzhtu p’he doa gouve’et he doa lâret da 
Dad, anat dit. Nebeut war-lerc’h en doa goullet Tad 
hag-eñ ’oa ur plac’hig pe ur paotrig ’oa da zont. 
Mamm ’oa ket souezhet, goullet ’na ar memes tra 
pa ’oa dougerez warnout. Ha lâret e oa bet dezhe 
’oan ur plac’hig. D’ar mare-se e oa bet ret da Dad 
lâret ar wirionez dezhi. Un abeg ’oa da se, hag un’ 
a-bouez. 
Merc’hed hon gouenn, p’o devez un donezon, a 
vez ret dezhe deskiñ ober gantañ diouzhtu pa 
vezont bet ganet. Evit ar baotred ec’h eo disheñvel 
an traoù : ne zispak o donezon nemet pa vezont 



daouzek vloaz. N’on ket evit lâret dit abalamour da 
betra, e-giz-se emañ. Poent-bras e oa da Dad 
diskuliañ pep tra da Vamm. Ne ouie ket c’hoazh 
hag-eñ e oan donezonet pe get. Met ne faote ket 
dezhañ gortoz ma vefen bet ganet ha ma teufe an 
donezon-se war-wel.
Aozet e oa bet un emvodig familh gant Tad. Pedet 
en doa Tad-kozh ha Mamm-gozh da zont. Bremañ 
marteze ’peus komprenet eus peseurt gouenn eo 
Mamm-gozh ? O istor dezhe o-daou eo hini an 
daou dort.
— N’eo ket posupl, Kurunig ! Ma zo bet deus an 
dra-se ’oa c’hoarvezet kantvedoù zo !
— Daou gantved zo, ’vit bezañ resis, Tomaz. Soñj 
’teus deus ar penn-korrigan en istor ? Goût ’rez, an 
’ni ’na goullet gant an tort kentañ petra ’faote 
dezhañ kaout ? Tad hon mamm-gozh e oa-eñ. Ha 
pa gonter istor an daou dort e ankouaer ar fin 
dalc’hmat : bet e oa an tort kentañ o kaout ar 
gorriganed d’un noz all, evit kanañ ha dañsal gante 
c’hoazh. Hag ar wech-se e oa ar c’horriganezed 
ivez o tañsal gante. En o mesk e oa Mamm-gozh. 
Met n’in ket pelloc’h ganti ma ne blij ket an 
istorioù karantez dit !
— Mat eo, komprenet ’meus !
— Neuze, dalc’homp gant an emvod a oa bet ’tre 
Mamm-gozh, Tad-kozh, Tad ha Mamm. Mamm-
gozh ’ni eo he doa displeget da Vamm deus 
pelec’h e teue-hi ha penaos he doa graet 
anaoudegezh gant Tad-kozh. E penn-kentañ, ’vel-
just, en doa soñjet da Vamm ’oant oc’h ober ur 
farsadenn dezhi. Met ret-mat ’oa bet dezhi krediñ 
p’he doa gwelet pegen sirius e oant holl. Graet e oa 
bet anv deus da zonezon, na zispakfe ket ’raok ma 
vefes daouzek vloaz. Ha ’benn ’fin ’oa bet 
displeget dezhi ’oa disheñvel an traoù ’vit ar 
merc’hed.
Bec’h a oa savet etreze diouzhtu p’o doa lâret da 
Vamm e vefe ret dezhi mont da vevañ en hon bed 
dindan zouar. N’he doa ket c’hoant d’ober, e mod 
ebet. Kompren a ran anezhi ivez. Pa vezer kustum 
da vevañ war-c’horre e vez start-kaer dont da 
vevañ amañ. Ma, memestra n’hallent ket laoskel 
ac’hanon da vevañ war-c’horre. 
— Met ’b’lam ’betra ’ta ? Peseurt doare donezon 
’teus-te ?
— Mestrez ar c’hurun on-me, ma breur. Ijin ’ta ma 
vijen bet, plac’hig ’c’hanon, o c’hervel ar c’hurun 
e-kreiz ar porzh-skol, ’vit skarzhañ kuit un’ ’nije 
klasket jeu ouzhin ?
— Ya, ’vel-just. Start ’vije bet displegañ d’an 
dud… ’ba ti ar re sot ’vijec’h bet kaset moarvat !
— Sell aze ’blam ’betra ’oa bet divizet gante mont 
pep hini deus e du. Te ’ta gellet mont gant Mamm, 
’vefe ket dañjer ’bet ’vidout ’raok ma tapfes da 
zaouzek vloaz. Ha me ’oa ret din mont gant Tad ha 
deskiñ diouzhtu ober gant ma donezon. Goût ’rez 
an istor bremañ. D’an holl ’nezhe ’na soñjet ’oa 
gwell lâret dit ’oa marv da dad. Re a c’houlennoù 

’tije savet ’hend-all, hag an dud tro-dro dit ivez 
moarvat. Gant se ne oa seurt all ebet da 
zisplegañ…
— Yacouba ! Amañ ’out ! N’eo ket gwir ! N’eo ket 
posupl ! Penaos… petra… piv…
— ’C’hanta, Tomaz ! Brav da jeu ganit, paotr ? 
Kavet ’teus ul lec’h c’hoari nevez a-feson, me ’lâr 
dit ! Pa oa deuet egile all da gaout ’c’hanon e 
Bamako dec’h, ’vit kontañ din deus un istor… 
korriganed, ha ’vit lâret din ’oas unan… 
peuztrawalc’h ’vijen deredet kuit d’an daoulamm 
ruz ! Met evuruzamant e oa ma zad-kozh ganin. 
Goût ’rez, tad ma zad, a oa griot en e gêriadenn 
gwechall. Ha pa gomz ma zad-kozh ’vez kredet er 
pezh a lâr. Sellet ’na deus da vignon aze, goût ’rez, 
Berrifri. Ha saludet ’na ’nezhañ ’vel ma saluder ar 
speredoù ’ba du-mañ. Neuze ’oan ket ’vit kaout 
disfiz deus Berrifri ken. Ha pedet on bet gantañ da 
zont d’ur fest a vo aozet ’vidout-te, a zo ur mestr 
’ouian ket war betra ken…



RANNBENNAD VII

FEST AN DONEZON

O hunvreal emaon, goût mat a ran. N’eus 
displegadenn skiantel all ebet d’an holl draoù a 
welan amañ. Padal e seblant an traoù bezañ gwir 
da vat.
Krog e oa Tomaz da gontañ e istor din met ne 
dalveze ket ar boan : gant Berrifri e oa bet 
displeget ar pep pouezusañ din dija. Deuet e oa-eñ 
da gerc’hat ac’hanon e Bamako. Pa’n doa sonet 
ouzh an nor du-mañ e oan bet o tigoriñ dezhañ, en 
ur soñjal e oa unan eus ma eontred, bet pedet da 
zebriñ ganimp, a oa erruet. A-dal din e oa ar gwaz 
bihan-se, e voned gantañ war e benn : 
— Mat an traoù, paotr yaouank ? Yacouba out-te 
moarvat ?
— Din da c’hoût, ya. Ha te eo… ?
— Berrifri, ur mignon da Domaz. Labourat ’ran 
’vit Tiboudig, goût ’rez…
— Tiboudig ? Ah ya ! An ti kevrinus-se ’vez ket 
kavet roud dioutañ neblec’h ’bet !
— Ya da. Tammoù traoù ’m eus da zisplegañ dit. 
Moaien ’vefe da gaozeal ’sambles hon-daou ?
— Petra zo erruet gant Tomaz ? Graet ’teus bet 
droug dezhañ ? Selaou, ma vankfe ur vlevenn war 
e benn gantañ…
Hep laoskel ac’hanon da vont pelloc’h ganti en doa 
bountet ac’hanon e-barzh an ti. Un nebeud 
frazennoù war-lerc’h e ouien pep tra. Añfin, tost da 
bep tra. Ne oan ket evit krediñ ’vat, anat ! D’ar 
c’houlz-se e oa tostaet ma zad-kozh Souleymame 
ouzhimp. Start eo din kompren penaos met war a 
seblant en doa « anavezet » Berrifri. Un eilenn 
goude en doa kroget Berrifri em dorn ha sell aze, 
en em gavet e oan amañ, a-dal da Domaz ha d’ur 
plac’hig. N’on ket kap c’hoazh da lâret penaos en 
doa graet Berrifri met ober a rin enklaskoù war se, 
sur. 
C’hoar Tomaz eo ar plac’hig a reer Kurunig outi. 
Ur c’hoar koant ha jentil en deus, me ’lâr deoc’h ! 
Ma vije ezhomm da brouiñ an dra-se e vije 
trawalc’h din lâret e ankouaan, pa sellan outi, an 
holl draoù bamus a vez dibunet dirakon abaoe 
bremaik. ’C’hallit krediñ, ganin-me, Yacouba, 
mab-bihan Souleymame ar griot, ne vez ket kontet 
gevier gwech ebet. Brasañ burzhud zo eo-hi hag a 
zo amañ dirak ma daoulagad.
Kurunig n’eo ket ur plac’h vras, bihanoc’h eo evit 
Tomaz. Met n’on ket nec’het gant an dud n’int ket 
bras : ur Pullo on-me, ha tud ma meuriad n’int ket 
gwall vras ivez. Blev du hir-hir zo dezhi ha 
daoulagad bras ken du all, ha gant se ec’h eo 
heñvel a-walc’h ouzh he breur. Tric’hornek eo he 
dremm un tamm ha ruz he muzelloù bihan ken 
ec’h int… Flour eo he mouezh, kalz dousoc’h evit 
hini Tomaz ! 

Tri devezh zo ec’h eo krog ar fest bremañ, ar fest 
vras evit lidañ distro Mestr an avel. Souezhet on 
c’hoazh o vezañ amañ, dindan gorre an douar, e-
mesk tud… ma, ne ouian ket hag-eñ e c’haller lâret 
int tud, met ne ouian ket ivez penaos lâret e mod-
all ! Tud drol, digustum, tud a seurt na weler ket 
alies. Gwech ebet memes, nemet en e hunvreoù 
marteze. 
Ha Tomaz, ma mignon Tomaz eo Mestr an avel ! 
Start eo din krediñ c’hoazh. Koulskoude ec’h eo an 
anv-se a vez graet dioutañ ingal gant an holl amañ, 
gant an den munut am eus kaozeet gantañ bremaik, 
da skouer. Ha pa lâran munut e talv ec’h eo tregont 
santimetr uhelder d’ar muiañ. Adkas a ra da soñj 
din eus Kouss, al lutun gourener a vez kaoz 
dioutañ e mojennoù ma bro. Evel gant hennezh zo 
ur penn-bazh gantañ en e zorn. 
Peuztrawalc’h em boa stoket outañ gant ma zroad 
abalamour ma ne’m boa ket gwelet anezhañ. 
Kustum oc’h-c’hwi da welet tud tregont santimetr 
uhelder marteze ? N’oc’h ket ? Ma, na me ivez ! 
Hag en hini ebet eus al levrioù skiantel on kustum 
da lenn ne vez kaoz eus se. 
— O biskoazh ! ’M boa ket gwelet ’c’hanout ! am 
eus lâret dezhañ. 
— Marteze ’vefe mat dit kaout lunedoù, paotr ! en 
deus respontet din, hegaset.
— Yacouba Yamu on, mab-bihan Souleymame ha 
mignon da Domaz.
— Goût ’walc’h ’ran piv eo Souleymame ar griot. 
Gantañ eo on bet kaset amañ d’az heul, ’vit ober 
war da dro betegoût ’vefes en arvar.
— Kaset gant Tad-kozh ? Met piv out-te ?
— Kasi. Met moarvat ’teus bet klevet kontañ 
aliesoc’h deus ma c’henderv, Kouss.
Biskoazh kemend-all ! Ur sapre hunvre eo emaon 
oc’h ober ! Pep tra mesk-divesk !
— Selaou, en deus lâret din c’hoazh, ma roi an 
dorn din ’vit tapet ar werennad chug-rezin a zo war 
an daol-mañ ’lârin ur sekred dit.
Ma, den munut, korrigan, lutun… ingal eo peseurt 
anvioù a vez graet dioute. Ne roont mann ebet evit 
mann ebet gwech ebet ! 
— Komzet ’m eus un tamm gant an dud amañ. Tri 
devezh e pad Festoù an Donezon a seurt-se. Hag e 
fin an tri devezh e vez roet un dra ispisial d’ar 
paotr donezonet. N’on ket deuet a-benn da c’hoût 
petra ’vo, met ne vo ket pell da c’hortoz ken.
— Mod-se eo ’vez diskuliet sekredoù ganit ? 
Gwelet ’walc’h ’rin ma-unan. Ma ’tije lâret din 
resis petra ’vo roet dezhañ ’vije bet dedennusoc’h 
’vat !
En ur gaozeal ouzh Kasi e talc’han da sellet en-dro 
din. War unan eus ar skodoù a dalv da sezoù, a-
gleiz er vougev vras e-lec’h m’emañ bodet an dud, 
emañ Tomaz, e c’hoar hag e dad o kaozeal. Ah ! 
Ankouaet em eus lâret deoc’h e oa erruet Mamm 
Tomaz, kaset gant e Dad-kozh hag e Vamm-gozh, 
da zeiz kentañ ar fest. Un hir a gaozeadenn a oa bet 



etreze. C’hoarzhin ha gouelañ o doa graet tro-ha-
tro hag evit echuiñ o doa poket holl d’ar re all. O 
tañsal emañ Mamm Tomaz bremañ, asambles gant 
Berrifri, war ur seurt leurenn goad e-kreiz ar 
vougev.
Du-hont a-zehou zo taolioù hir, boued e-leizh 
warne hag ur bern tud tro-dro dezhe, o tebriñ hag o 
c’hoarzhin forzh pegement. Chom a ran da sellet 
ouzh ur vaouez vras, brasoc’h evit tud familh 
Tomaz. Gant Miltilli hag Antila ec’h eo-hi an hini 
nemeti a zo gwisket e gwenn-kann. Ne lâr mann 
ebet, mousc’hoarzhin a ra ingal, ha ne zebr mann 
ebet. Glas eo he daoulagad met ur seurt glas na’m 
boa gwelet gwech ebet.
— Deus an Itron Wenn ’out o sellet, paotr du ? 
Ur vouezh vunut zo savet e-tal ma c’hichen. Troet 
em eus ma fenn evit gwelet piv zo o paouez 
kaozeal. Gwelet a ran ur paotr a oad ganin, 
bihanoc’h evidon un tamm. Tres mouzhet en deus 
ha souezhus eo pa ’c’h eo ken evurus an holl amañ 
mod-all.
— Yacouba eo ma anv. Ya, o sellet deus an Itron 
Wenn ’on. Piv eo-hi ?
— Deuet eo espres-kaer evit al lid a vo bremaik. 
Ganti ’vo roet e venveg burzhudus da Vestr an 
avel.
— Ur benveg burzhudus ? Peseurt ’ta ?
— Gwelet ’ri. Bepred n’eo ket reizh ’vije roet 
d’egile all. Me eo ’oa sañset kaout ’nezhañ.
— Te ? ’Blam ’betra ’ta ? N’out ket Mestr an 
avel !
— Distalmig eo ma anv. Ma ’vije ket deuet Tomaz 
betek amañ ’vije bet ret kaout ur Mestr all. 
N’haller ket laoskel an avel da c’hoari he fenn. 
Hervez hol lezennoù, ma n’hall ket Mestr an avel 
ober war he zro e vez anvet unan all en e blas. Me 
’ni eo ’oa dleet din kaout ar benveg burzhudus !
— Kompren ’ran. Fuloret out neuze ’vefe deuet 
Tomaz ?
— Grrmll…
Ne’m eus ket klevet gwall vat ar pezh en deus lâret 
ar paotrig din. Aet eo kuit a-raok ma’m boa bet 
amzer da adsevel ma goulenn outañ. Met ingal eo, 
gwelet a ran bremañ an holl o vont etrezek foñs ar 
vougev, en ur c’horn na’m boa ket taolet pled 
outañ betek-henn. Koulskoude e oa dleet din bezañ 
sachet ma evezh gantañ : un nor goad zo 
sklêrijennet dous eno. Bodet eo an holl dirak an 
nor-se ha sioul int, an holl anezhe. 
Tostaat a ran didrouz, ma selloù paret war an nor. 
Santout a ran un dra bennaket o flourañ ma blev. 
Un tamm eus sae liv al loar an Itron Wenn eo. O 
vont etrezek an nor emañ. Aet eo e-biou din met 
troiñ a ra he fenn ha mousc’hoarzhin ouzhin. 
Chom a ran saouzanet gant he daoulagad, n’on ket 
kap da fiñval ken.
A-greiz-tout en em lak an holl da ganañ. Fentus eo, 
anvezout mat a ran ar ganaouenn-mañ ! Er skol-
vamm, pa oan o chom e Breizh c’hoazh, e oa bet 

kontet un istor din, istor daou dort en em gavet 
gant korriganed diouzh noz. Dilun, dimeurzh,  
dimerc’her… Ya ! Soñj mat ’m eus !
Dihanet int, paret o selloù gante war Domaz. Dirak 
an nor emañ, souezhet-net, evel kustum. ’M eus 
aon ne oar ket petra zo d’ober. Adkrog eo an dud, 
teirvet gwech, da ganañ ar memes kanaouenn, ha 
me ha kanañ gante. Ar wech-mañ en deus 
komprenet Tomaz. N’emañ ket an dud o kanañ ken 
ha klevet a ran e vouezh o sevel dousik : Ha Disul 
e vimp dieubet…
Sur a-walc’h ec’h eo an dra-se e oa ret kanañ 
abalamour ma welan bremañ an nor o tigoriñ 
anezhi he-unan. Tri c’hammed he deus graet an 
Itron Wenn met n’on ket sur o vezañ gwelet anezhi 
o vale da vat : o risklañ war an douar e vez-hi 
kentoc’h. Aet eo e-barzh toull an nor. O c’hortoz 
emañ an holl. N’emañ ket pell an Itron Wenn o 
tont war he c’hiz. Ganti e-barzh he daouarn zo un 
dorchennig glas-gwer ha ruz. War an dorchennig, 
un dra bennaket na zeuan ket a-benn da welet petra 
eo.
Tostaat a ran par ma c’hellan. Dirak Tomaz emañ 
an Itron Wenn bremañ. En em gavet on-me e-tal 
kichen Distalmig. Dislivet eo e fas, tort eo e 
c’henoù, ha du e lagad o sellet ouzh Tomaz. Pa wel 
ac’hanon e ra ul lammig ha klask koach ar fulor a 
oa dispaket ouzh e fas. Ma, ’m eus aon e vo ret din 
eveshaat hemañ ’vat ! Bremañ bepred em eus 
c’hoant da c’hoût petra eo ar benveg burzhudus-se 
hag a vo roet da Domaz.
Gwelet a ran ma mignon o tapet krog en draig a zo 
war an dorchennig. Sevel a ra anezhañ en aer evel 
pa klaskfe diskouez anezhañ d’an holl. Ha gwelet a 
ran bremañ, ur fleüt aour eo. Tostaat a ra Tomaz ar 
fleüt ouzh e c’henoù. Hag a-daol-trumm e klevan 
an nav notenn vravañ am eus bet klevet em buhez. 
Diouzhtu war-lerc’h e santan ur bannac’hig avel o 
tremen dreist ma fenn. Kaer em eus sellet ne welan 
mann ebet estroc’h evit Tomaz o soniñ ouzh e 
fleüt. Met o sellet pizh ouzh un dra bennaket 
dirakañ emañ Tomaz. Dispourbellet eo e zaoulagad 
gantañ hag ur pezh mell mousc’hoarzh a ra. Soniñ 
a ra nav notenn all hag a-greiz-tout e welan… e 
welan a bep seurt livioù o tañsal a-us d’hon fennoù 
ur frapadig, hag o vont tro-dro da benn Tomaz evel 
pa vijent o flourañ anezhañ.
Erruet eo Berrifri e-tal ma c’hichen hep ma’m boa 
gwelet anezhañ o tont. 
— Yacouba, a-bouez e oa da Domaz goût e oa e 
vignon gwellañ gantañ a-hed an tri devezh-mañ. 
Met poent eo dit mont d’ar gêr, prometet ’ma da 
Souleymame kas ’c’hanout.
— Re abred eo ! C’hoant ’meus da chom ! ’M eus 
ket bet amzer da gaozeal gant Tomaz, pe dost ! Ur 
bern traoù ’m eus da lâret dezhañ c’hoazh…
— Gwelet ’ri ’nezhañ ur wech all, ha da c’hortoz 
’c’halli flapat gantañ dre bostel. Dont ’rin da 
gerc’hat ’c’hanout, touiñ ’ran. Forzh penaos ’mo 



keloù a-bouez da gas dit ’raok pell…
— Keloù a-bouez ? Deus petra ’out o komz ?
— N’on ket sur c’hoazh, met da’m soñj zo bet 
kavet roud deus da vamm. Ale ’ta, poent eo mont !

Er gêr emaon bremañ. Aet eo Berrifri kuit ken 
buan ha m’en doa kaset ac’hanon betek amañ. O 
c’hedal ac’hanon e oa ma zad-kozh.
— Yacouba, kaozeet ’meus bet gant Berrifri ha 
Kasi. Displeget ’neuint pep tra din. Ur bed all eo 
’teus bet gwelet aze. Dav dit diskuizhañ bremañ ha 
lakaat un tamm urzh ’ba’ da benn.

— Met Tad-kozh, deus ma mamm ’neus komzet 
Berrifri din ! ’Hervez e ouife e p’lec’h ’mañ !
— Ya, mabig, hag ar wirionez ’neus lâret dit 
moarvat. Met un istor all eo, hag a vo kontet dit ur 
wech all…
Ma, tudoù, deoc’h-c’hwi ivez e vo kontet an istor-
se diwezhatoc’hik. Ha da c’hortoz, n’ankouait ket 
komzoù Berrifri : pezh a welomp n’eo ket pezh a 
soñj dimp dalc’hmat. Ar bed en-dro dimp ne 
zispak ket tout e sekredoù war ar prim. Dav kaout 
pasianted…


